
Ora Komarampi
Ora komarampi iroonti pangirentsi 
osibitsatiti otiro pasini anchato, kara pini 
anchatosikë pite okarati, inatsi otisikë aike 
inatsi osobigitekë, iroro ikaataigi osi aike 
irokimaro ora otaki ira nomatsigengajegi 
aike pasinipage atiri kara ijanaitaigi aro 
obeganairi. 
Oka komarampi iroro yogaiga ora otaki 
irongokero irooti kara amatanëma 
ira seripiaritaigatsi, imarintëmaro kara 
irajanikipë irooti kara iragabeimaro 
iritibirikimaroti, kero yaagairi sharo 
aike ibatsa pasinipage basiniri ikogika 
iriseripiaritasante. 
Ora komarampi iroro komantërine kara 
pairoraka ikanka ira janaitatsi aike ira 
pairiraka agërira kero igotasita irineni. Ira 
seripiari ogaro komarampi inatsi otisikë kara 

irisingitanëma oniakagabagitanëri iriantike sekari igibenake, aroka irobekeri kero 
itsorogiri kero ikaimi aro iragabeimaro, ingaimëka kero yagobiaro iseripiariti. 
Oraka irokima komarampi inatsi osobigitekë kara irisingitanëma 
oniakagabagitanëri igibegintepage marangi aroka irobekeri kero ikaimi 
aro iragabeimaro ingaimëka kero yagobeiro. Kara pënibake iragabeimaro 
ontsinanetatepëri, poro kaninaro aike poro kimingaro, iraninkeroka ora tsinane 
kaninarosonori iramasikimani kero ibega ira inetsi janaitatsira. Oraka iraninke 
ora tsinane kimingaro iroro yamë komarampi aro yamë kara iragabeimaro 
kara iriseripiaritasantë irogoke kara pairo ikanka aike kara pairi agëri ira inetsi 
janaitatsi, iroro komantërine, aisati irogoke ora kantëngicha jirai, yamëka aike 
kantëngichane karakenta yaka atimaigika.

Ira sangiro

Kara jiraisonori kara anchatosikë itimaigi 
nomatsigengajegi, kaninasati itimaigi, teni 
pairo kantachane kaninakero iporoaigi, 
itogaigi, ipangitaigi, imataigi, ikonataigi, 
isingitaiga, ikenabagitaigi, imatikaigi, 
isonkataigi, sërarijegi, omaninketaigi 
tsinanejegi, yapaitaigi kaninakero, pabisë 
tojai osarini ikibenaketaiganaji janekijegi, 
inanë poro kosirinti   opiagetanaka 
yasintagetaiga imatsigenga kara itimaigi. 
Teni onganinagetanae ikomantëri itingomi, 
yamë ira itingomi ikanti, intsome agaigeri ira 

kosirinti intsome atagaigeri teni ongomeite irine kosirinti yaka atimaigiri. 
Poro katagiteri yagëngani ira kosirinti ikositansigi kitsagarentsi, yananëngani 
sotogitekë isitiakengani, yagasitëngani anchaime iritagankengani, 
yogamatëngani yamë, ikanë kosirintira. Kero pitagina nokogini pitaaigena kara 
nangamanë popi karakisetina, yamë pijokintina janta aiti ora nanganëma narota 
pijagaigae karamani. Ikemaiganakitige ira imatsigenga ikankeri ora ikoganë 
ingakeri, itsonkeri ijokintiri janta ipasintanakari sagontabasi, ipigaigaa kara itimaigi. 
Pabisë tojai katagiteri ikanë sërarijegi intsome anetsaigaantiri ini kosirintini 
pairoraka ipeganaka, irironta ajagaigae ikanë kani ikamakeri, iataigë yamëka 
irooti kara yarekari, inetsapairi aroke itojaigë sangiro, pomoro, mopoto, simiti, 
chagiroki, tereti, katëroki. Ikapage inanëngitsika iroonti ibatsapage kosirinti, 
ora ibatsa okibe opeganaka pomoro, otyomijanisëre mopoto, igemita tereti, 
otyomijanibatsa, sangiro, otyomijanisonori chagiroki, yagaiganake arosata 
itimaigiri, ingotaigapëri teni pairo inganëri, iroro yaagëtagani irooti yamëka.
 Ora inaroki kaninaro iromagimpitiro janeki arota irogote omanapage kara 
ogomintotsipongokë, aisati osintsagikeri aike antsakeri obangokë teka kara 
ogomintotsipangokë.

Ira Tsikonti

Yaka anchatosikëka kara jiraisonori 
itimaigi nomatsigengajegi, ira Tsikonti 
irianti sërari nomatsigenga, itimakagiro iina 
antyasiporosonori teni inae  orai,  teni irine 
itomi, teni irante iriantike inetsënti  chobiki, 
emo, kompa, tsirompe iraganë itogomento 
anchato ingemantekeri imatsigengajegi 
kara iritomointekero segapoa yapi 
chobiki, anchapoapage yapi tsirompe, 
mëanisori poro katagiteri iati, anchatosikë, 
kara irarepaima iraagapëri kero pairi ipi 
michantisonori. 
Ira tsikonti irianti ojime marangi, poro 
katagiteri teni iraganëro iina kara inetsi 

chobiki, ora iina otsigantanë pisiaka pitemanake anchatosikë irooti yamëka. Kara 
yarepaa ira Tsikonti ikemopë kara otsigantanë iina, teni kaninasati iraagapëri 
chobiki yagëntira, ikantiri itingomi, pagaantiro pijina negaraka piniajiro intsome 
ogaigero pairo okantobitanaka nega. 
Pairirajenga opeganaka aroma pitemanake anchatosikë, intsome agamemaro 
iroontijenga tsongakaini ogamagakai. 
Aro nongogajantiro natingomi, naniajiroka aro nomapairo, keroka naniajiro arosha 
nomiakima kosamani irooti kara naniajiro aro kara nopigapaima nangarapairo. 
Lake yamë ira Tsikonti ingogajiro iina yanatanë itoganta anchato ikenake kara 
okenake iina, ikaratagetanë segapoa ogamaga inetsagetanë chobiki, kompa, 
anchapoapage ogamaga pibega mompe, sina, botogoki, yasiri, inetsagetanë 
tsirompe, irooti kara isamijatanë, ikogabetajaro iina teni iraniajiro aroke opiaka 
marangi atsigantagetatsi jiraai aike yamëka, kara chopinikë iniobëngani yaranake 
poro tsikonti ipeganakani irooti yamëka inanë Tsikonti.

Ira Manchakori
Jiraisonori ira nomatsigenga itimaigi yaka 
anchatosikë, intagetaigi pibega imati, 
ikonati, ikenabagiti, yageti katsimageripage, 
kara teni ine ora iratantëmari pibega kaniri, 
sabiro, kemi, mapa, pitoka, iroonti yapaigi 
sagonta aike kibatsi. 
Përokasonori yapëntaigiro sagonta 
aike kibatsi kara pairiraka iraagaige, ira 
Manchakori kara ini jonokagite iniantetiri 
kara ipomirita ikogi iraperiegi, ikenganaka 
iromitokotaigeri. 

Poro katagiteri yagëke kibatsikë ira Manchakori kara itimaigi nomatsigengajegi, 
teni pairi inasegatsine jatake iataigi ikogi iraperiegi, inetsagiteke iniake poro 
pongonarentsi jakeronta, iake iranetsënte pairi inatsi tsomagi ititsimeakero, yamë 
iroonti inasegatsi tsinane tsipasi, otsorokëni okantiri. Nega pijake?  
Ikanë Manchakori, naniakerini piri. Nega iake? Okanëri tsinane, aike iake ikogini 
iraperi janta naramani iraretajima, pairo ojita ora iraperira? Okanëri tsinane, ora 
sagonta aike kibatsi. 
Pairo yapabiritiro ora tera opengani, ikanë Manchakori, narori pangitanënerine 
ora kopageri pibega kaniri, sabiro, kemi, pitoka, sonko, mabesi, sapi, koriti, 
naramani koniamanikë. 
Aito itimake isamajakero ora tsinanera, yogakero poro sërari, omanasonori 
otsomontetanë niranta itomi Tosorintsi. Kara okabiritanaka koniamanikë 
onetsagiteke aroke pinageke areinake kaniri okaratiro sabiro, kemi, sonko, sapi 
aike pasinipage, ikantiro kara irarepëma piri pingomantiri kara irakero kaniri aike 
pasinipage irantigeankitigiro. 
Kara yarepaa iniopëro kaniri, sabiro aike pasinipage itsatimatasikero ikigopëro, 
itanëro sapi teni irosomipërota irisinto ati ingankero kara irakerori. Irooti yamë kara 
opomiritaro kara opangitirori aike kara akigirori ora kaniri.

Ira pegantatsiri

Yaka anchatosikë irinaga itimaiganake 
nomatsigenga kaninasati, teni pairo 
kimingaro inatsine, poro katagiteri 
isingitaigasegaro piari, isonkataigasegi aike 
omaninketaigi tsinanejegi okaninabentiri 
kara yomantareinga manchakori irironta 
oganëneri ora yapaigi yamëka, yarepa 
poro nomatsigenga sërari ikomantapë 
yarekani poro pegantatsiri kanta natimaigi, 
ikantani nega, irianti antiasipari ikeirini poro 
janeki icharineani, ira janeki irosomikeri ira 
icharine ingankeri. Pairi ijita ira charine? Ora 
inganë icharine iroro teka iriro imeganëma, 
pigamemari koragetake iraretaigëmi, 

pisobikaige pobangokë kara pingemobëri irisonkabokipë. 
Aro kaninatake kara bipoke pikomantaigina, ika nomatsigengajegi kara pabisairi 
isingiroegi ikomantobakaro antagaisati sërari, tsinane, sërarijani aike tsinanejani, 
kara kero yobengigani irinaigëni kara pongotsikë, kara ika imatsigengajegi 
teni ingemisante, kara yareka ira pegantatsiri ira janekijegi ikemabetobakari 
teni iriataige iragiopëri ibangojegikë, yamëka ika janekijegi itaigasegini antsipa 
peroka inaigë jonokë yobegaiganakeri kosiri, pasini janeki anasegatsi agangipoa 
yobeganëri kajiro, ira mananëngicha yakitomoka yobeganëri mopë, ira 
kajaigasegatsi yobeganëri sima, poro antiasipari ikaasigi yobeganëri parari, ira 
inaigasegatsi jonokë ipogoti chokopi yobeganëri sani aike ira pogotaigegatsi 
chokopi osobi yobeganëri manii, ora tsinanejegi maninketaigatsi yobegaiganakero 
sangari. 
Yamëka ira basiniripage aragetatsi, simapage, tsangei, omagaro inatsi yamëka 
atirijegi kara jirai.

Ira Jito

Kara jiraisonori ira jito iroonti 
nomatsigenga tsinane, itimakagiro 
ojime ibangokë anchatosikë 
ikarataigiri tojai omatsigenga, iroro oka 
jitoka pigotasanti oteigi omekitega, 
okiriki ometsa omanapage onganke 
tojaisonori, yamëka teni pairi ogotirone 
nega okantiro. 
Paniro pinasitiro kara pigotiro iroro 
ontiro, teni pairi ongomante kara 
okantiro pasinipage tsinane, kara 
okirikiri onigëroti omekitega yamë 
onosikobëro otyokikë. 

Iroro okantineri itsagine, igitsagare, irogobakoro, isitikairo, imatseiro ojime, aisati oka 
ometsaka isitigantaro ojime ichaopite, oka ontagetika ongogantëmaro pairoraka 
okogi iroro kara yamaniro atiripage, ora pasinipage tsinane oneikotiro kara okanti 
tojai ometsa, tsagi, kitsagarentsi, imatseiro ojime, okantiro poro tsinane poniaginaro 
naro, teni oninte, okane aikenta noniagimiro, pipogantebirikero okogininta 
ogotiro, poniagina naro okampairo, okanë ora jito aro noniagëmiro kara kero pairi 
pikomanti, pingomanteka aiti kara onganëma kimingari. 
Poniagëro yamë, oka basinika tsinane pigotanë yamë okanë tojai ometsa, tsagi, 
kitsagarentsi irasi ojime, ainta poro tsinane okampëro pogometina naro, ora jito teni 
oninte. Oka tsinane piake pimanaka onetsëro kara okantiro kara okirikiri, arokenta 
oniake kara okantiro kara okirikiro ora ometsa. 
Piatabetaja obangokë okantabepa iroro, pinigëro omekitega osoganëro okamake. 
Oka tsinaneka kamengitsi opeganaka tsimiri jitacha Tsirarato. 
Okemobë yamë ora jito kara okamake oka tsinane, tenta ogometirone pipasikitanë 
pitemanake anchatosikë opeganaka jito irooti yamëka.

Ira Osiro

Abisake tojai osarini yaka anchatosikë 
ira Osiro irianti atiri kara jirai, itimi kara 
itimakagaigiri itingomi, ika Osiro aroke 
itsipasike terai iragante itimikerai 
ibangokë iriri, poro chopinigite yarepa 
kara isiabagitagiri iriri, ira Osiro yagaitanë 
nijaakë ikaatë ikibageka iganakë, teni 
iragamasegima ikemasitobaka tsikik 
okampëri chokopi itisitakë, inetsanake 
iroonti aratingasegatsi iina Tsikonti irooti ora 
marangitëngitsi yamëka. 
Ika osiroka yagëkero ora 
chokopi okeantakari teni imairo, 

pamanantetabetajari teni imero yamë ontobikeri, ika Osiro iriraike merigacha 
terai ingëshotae itsikabekaro ora marangi onotsakanaka igonaki, yamëka 
pagabitsatanairi ochaopite aisati pitemanaji anchatosikë sigaka yamëka. Kara 
okenkeri marangi ira Osiro itibatsaanaka përoka piniri yamëka itisitaika. 
Kara yaretanaa Osiro ibangokë iriri ikomantapë, iriroke iriri ikomantëri itingomi, iriroke 
itingomi ikankeri ira Osiro. Pairo te ora pigamagobitobëro ora marangira? Yamëka 
iroro tsongakaine ogamagakai kara otsiakairi, otsatenganëmani yamëka omagaro 
timagantsigitepage otsigantageke, otsiakai eiro, ashaninkaegi, yaneshaegi, 
shipibojegi, matsesjegi, kara aiti inanë ibini ora obegantima iratsikainika. 
Ira Osiro ikeanka pairoraka te iragamagantobitobaimaro marangi, ikanti 
nongogajantirota, iatabeka pabisë tojai katagiteri teni iraniajiro, arokenta opiaka 
marangi, kara anchatosikë aroke itojaigë marangipage, atsigantatsi aike te 
iratsikante. Ira Osiro ipasikitanë itemanake anchatosikë iake nijaakë itimake 
tsomagia, yamëka ira osiro yaagiri marangi igamaga irironta pegakari irooti 
yamëka.

Ira Marangi

Aroke pabisë tojaisonoriginte 
osarini yaka natimaigika naantinta 
nomatsigengajegi, ira marangitatsi 
yamëka iroonti tsinane atiri 
nomatsigenga antiasiporosonori, 
saakarajiro teni inëmate orai pimaniroti, 
karari yaagaigi ibatsa ojagëri 
kaninasati irotsita tsongapininkengitsine, 
omagaro ojagëri itongipage ira 
basiniri, iranetsaitaigëro ira basinipage 
nomatsigengapage, teni irine otomi, 
osinto, teni irokagiro ojime, otimi 
kara itimaigi tojai omatsigengajegi, 
iroonti iina ira Tsikontitatsi yamëka, 

përokasonori iatakagiro kara anchatosikë ikokagiro chobiki, emo, kompa, 
tsirompe, tsarento, tsirontyaiki, ikapage irianti iganire, imapane, imagonate ijitiri.
Aro poro katagiteri teni ogiatëri oka tsinaneka antyasiporo teni ogiatiri ojime, aito 
pinë kara itimaiti omatsigenga, kara katingakë yaagagaigëro ibatsa kimari, irotsita 
tsongapininkengitsi kantaka aiti orai, aro poro tsinane tsipasi okantiro charone atsi 
pitsikina aitika pirai, aro okanë, opëro poniakero obako, yamë oka antiasiporo 
otsiakero, oka tsipasika okemokotobaka kara otsiakero: ¡mooorook¡, okaimanë: 
¡ayaaaabbbeeee….¡, otsiakina charone, oparintanaka okatsitanëro omanaanti 
pinapanënti, yamë okamanë. 
Okantaiganake okarataigi ora tsipasi pogamagankeni charone, ipogopë iri 
iniopëro irisinto aroke okamake, ikanti yamë nongomantëri atingomiegi nangankeri 
iritaimi, yamë oka antiasiporo otsorogani pitemanake kara achatosikë opeganaka 
marangi katsiganteri agamagantatsi yamëka, itsikabetobaaro osiro te iragabeiro 
iragamagiro iriraike merigacha, iragamagobairotame kerome inasegi marangi 
yamëka.

Ira Sekari

Ira sekari kara jiraisonoriginte yaka anchatosikë 
irianti atiri sërari igibeginte iroontike iki 
kitsagarentsi, iroonti yamëka imasi iroro 
ikobotetagëti, itimakagiro ina, itomijegi aike 
irisintoegi kara ibangokë, përokasonori iati 
anchatosikë ikenabagiti ira basiniripage, aisati 
imati simapage, iraganë ichaopite aike piantsi, 
irai ijitiro iroronta itsigantagetari ira yageti 
basiniripage kara imeganëma sekari. 
Kara irarepaima ibangokë imapëro iina ira 

basiniri iragekera, jagake iina, irisintoegi aike itomijegi, pabisë tojaisonori katagiteri 
kara iati ikenabaagiti aike kara imati kero yamapai tojai, imeganingasikima inganke 
teni irine. Irisomënte kara katagiterikë teni ogotiri iina, itomijegi, irisintoegi, ika irika 
yaagantagekeni jantasonoripage, yaagagekeri atirijegi. 
Aro poro katagiteri isamë yakiranke, okenopë iina onetsapëri oniatëri kara iraikë 
tojaisonori igisi atiripage, yamëka okomantaigeri otomijegi, osintojegi okantaigëro 
ira piri yaagantagekeni janta, teni ingomeitae iritsonganakaini yamëka, ora 
iina okianka ogamagiri pagasitëntiri tsineri, ongotasikeri irooti kara ijatanaka 
pirengatankari kara isamasegi, ikaimanë: “¡jaaaooonn¡”, yagabitobakaro iina 
arokeke osiringanaka, piake jakeronta, okantaigëri otomijegi aike osintojegi kero 
pikomantiri piri kara nomanakima jonokëra nomanakimaro maroro, pomantobiiri 
aike piake kasantobenikë  aro pini yamëka pingankeri. Ika irika aroke ipiaka sekari 
yamëka, ikaimagantagekeri itomijegi ibega ira tsikonti, kirigiti, tyomogiriti, kopesi, 
matsontsori aike irisintoegi pibega magona, koriti, ora magona okomantabitakari iri, 
tenta onganinatsateni teni irogotobëro. 
Ira tagaineri tsineri irokikë iriri ira tyomogiriti, ira kopesi yogabisaikokero iniro kara 
ikemagengatëro iriri, ikanë iroonti nasitikonkonapi, ikanti iriri paganëna kara 
pini piniro nopëgabentajantimanta, aro ikantaiganake itomi, karaanti yaganëri 
basinigitekë pini okibe metana omorontaga aro yomiankeri aike yasitokontobakari 
irootisati metana, aro ini yamëka.

Angaare Kasantobeni
Yaka natimaigiro ojita Katsingari, piniti 
agangi anchatosisonori aro itimaiganake 
charineegi kara jirai sonori, kanta jantasonori 
okaragitetanë itimantaiga ira Katingarisatiegi 
aiti okibegintesonori angaare. 
Ora angaare ojitati Kasantobeni, 
okibegintesonori katsimaro aike tsitikarosonori 
kero oninti yaretaro ira atiripage, kara 
agangija tojaiti ositarei anchato aro ini 
tojaisonori basiniri anëtatsi, ibega kimari, 

maniro, sharo, somani, kirincho, kopesi, maini, posari, aratsi ibega tsomiri, sangari, 
yongiri,kintoro, menganto, sobaro, bisiti, oe, sompagiti, simapage ibega segori, 
jetari, kimotsa, mamari, sibaiki, mereto, mitiri, kiromi, sangiropage ibega pomoro, 
simiti, chagiroki, tereti, katëroki, komona, këri. 
Ira atirijegi ogotiro kara iroonti katsimaro kero yaretaro aito intimake janta arota 
kero pagiri otomintari, ira atiripage tera irogotiro kara okatsimati intimakeka 
kara onamijakë agëri kero iniobëro, aganëri tsomagia ontomintëmari, ira 
imatsigenga ingogajantiri kero iniajiri iroonti iraniajante ibangona, itsima, ichaopite, 
iranemagetëro kara otagasitageke kara okenasipëri kara pagëntiri. Ira atirijegi 
jatatsi ikenabagiti basiniripage teka ikogini sangiro aito intimake janta, kara tsitinirike 
ingemake irisonkake, intamporake, iromatikaigë aike omaninketaigë tsinanejegi. 
Aisati ingemake ingaimë tyapa, iritsoroke otsiti, iroro tera onintagëte oretingani.
Kara onamijakë tojaiti mopë kantaka pairi tsakëgotacha, onamijakë tojaini katëroki. 
Yamëka teni ongatsimataje ipaigëroni nomatsigengajeji batyari, pachapaneri, 
katsiaro, aike yoataigë pacharosi kañasiri aike ongotaga, aroke teni agantaje 
kaninakero arekimaro aike omagetakai ira pasintara iroronta kasintari.

 Ora Këri
Kara jiraisonori yaka anchatosikë itimaigi 
nomatsigengajegi, yareka poro antyasipari ipegantegeti 
ikaratiri icharineani, ipeagetasantëri nomatsigengajegi 
aike basinipage atiri, ira inagetatsi yamëka. 
Ira nomatsigengajegi itsirishakari ika pegantatsiri itaaigëri 
aike itagaigëri, aro ipeaka yamëka pegantatsiri, 
irinibani inanai icharineanika, tigetinta ingaratanae, 
pogasëretokokari poro tsinane okantiri ojime nagobairita 
irirota netserine pitomijanika, okantiri ojime, aro 
kaninatake. 
Ika jenekika aro itimaji kara agobairirikëra inagajiri 
otomí iriraike ibogatsi, okantiri tsinaneka pishonkatinari 

notomika, nantobënta naro jatasintsi, aro ikanë ika janekika, ishonkatënteri 
ikantokointekeri negaka: Shonka, shonka mopë tsomonteki, kajiro tsomonteki, 
kosamanisonori ishonkatënteri ira tsororijani janeki. 
Oka tsinaneka opeikokari yamëka ika janekika, aro ipeganaka, karamanisonori 
okeankeri, ojigitige nega iriatënte, aro ipeaka. Karamanisonori okanti nega ikenake 
iraní te iripigaima, iriroke notomi te ingagitae aike iraragima, ipegatanainarini 
yamëka iraní. 
Okabiritanaka piake onetsapëri ira otomí kara shonkarokë, iroonti inasegatsi mopë 
tsomontekiani kaninarosonori, piake okomantëri ojime, ika ojime inemagetëri kara 
ikenake, yogiatanëri kara ikenake ika janekika ipangitagetani singitsarangapage, 
ipabitagetanëro nijapage, yaretobakari iniopëri ipasakasigi osiro, nega 
pikaintanainari notomi, nataakemini yamëka,  ikanë kero pitaina popëkinaro 
nagitokë ora këri tsobiteki narota popaigae karamani. 
Yogatsibatasikeri aro ipëakeri ikaimapininke: ¡ayabeee….!,  Ikanti nangaimanëka 
kero pitsoroganë. Irooti kara ikaimanëri pisotoatanë iraraa igitokë, itsoroganë 
isiganaka, ikaimobairi, naniri pairo pisigasitanaka, yapisitaanaka inetsë iroonti këri 
okibe terei sonori inasegatsi, paganë oraka opabake tsio, irooti pinanta yamë këri 
anchatosikë.

ITEM 36 RELATOS 1 1RO PRIM NOMATSIGENGA.indd   13ITEM 36 RELATOS 1 1RO PRIM NOMATSIGENGA.indd   13 25/07/2023   12:44:4725/07/2023   12:44:47



14

Ira Kongari
Kara jiraisonori yaka anchatosikë itimaigi 
nomatsigengajegi, ira Kongari irianti atiri, 
aisati ikantari ira Tsikonti, teni irante iriantike 
inetsënti chobiki, emo, kompa, tsirompe 
iraganë itogomento anchato ingemantekeri 
imatsigengajegi kara iritomointekero segapoa 
yapi chobiki, anchapoapage yapi tsirompe, 
mëanisori poro katagiteri iati anchatosikë, 
kara irarepaima iraagapëri kero pairi ipi 
michantisonori. 
Ira Kongari irianti imatsigenga Tsikonti aisati 
imatsigengatari ira marangi, mëani sonori 
inetsi chobiki katagiterikë, iriroka ainta iina aike 
itomijegi aike irisintoegi, ora iina aisati okantari 
iriro. 

Kara iati inetsi chobiki, tsirompe, kompa, tsirontayki, kara anchatosikë iroro 
ingaratanë iina, itomijegi, irisintoegi. Ika choboki, tsirompe, tsirontayki imapane 
ijitiri, ira kompa ijitirini imagonate. Iriroke ira marangipage ijitirini isibitsate, ira 
nomatsigengajegi igotaigiri kara ijitiri mapa ira chobiki, tsirompe, imagonate ira 
kompa, aike ira marangi kara ijitiri isibitsate. 
Ira oniagankeri poro seripiari iriro iniantetiri kara itimi ira Kongari, iina, itomijegi aike 
irisintoegi. Ika seripiarika teni ingomantëtima aro poro katagiteri ikomantaigëri 
imatsigengajegi, kara ijitagetiri kongari ira yaagageti, aisati ikomantë kara 
irinibatenika ikaintirini imarangite atsikanteripage, agamëmarini kara negaraka 
ajake, aisati kero osintsiri, osintsërika iratsikankairi imarangite, basini akabintsakerika 
imeganëma sekari.

Ira Paraba

Kara jiraisonori yaka anchatosikë itimaigi 
nomatsigengajegi, ira Paraba irianti atiri, iriro teni 
intimakagiri imatsigenga paniro itimi janta teni ine iina 
aike itomijegi, irisintoegi kanta anchatosikë. 
Intagetiro ora intagetaigi ira nomatsigengajegi 
pibega iporoi anchatosi imangitantagetajima 
kopagerora, pibega kaniri, sabiro, koriti, kemi, maroro, 
tsetseroki, sapi, sonko, singi. 
Aike kara iati ikogi iraperipage, iraageripage, ikanti 
piari, inti ibango.
Poro nomatsigenga iriraike seripiaritatsi, yogometiri ira 
aroke yagobiakaro iseripiaritasanti, itentagekari kara 
iati aike kara igogiteriro iriro, ikomantasantabitakari 
ora ingankemera, iriro teni irogotobëro iriraikenta 
itenka. 

Aro kanta jantasonori aro yamasika yagatikëro irogasire kongari, yamëka pagëri 
pisitiakeri. Ikogime iragajiri pabigatirira teni kara ingantajiri, iataji ijokanëri ikanë 
naramaninta nagaantiri.
Ika seripiarika inë majire ikanke, ikemobëri kanta janta ikarabokipëro anchato 
ikarantaparo iachane, iranetsaantiroti irogasire pagëka ira basiniri, kara yarepa 
yamatsibokanë, ijike ira kasiri kamakë, ikantiri itomi pagënte sibitsa asitigantëmari, 
iake yamapë kiripitsaro irianti marangi kiripitsarirani, ikanti iriri pinobënta pinetseri 
nagententa naro, arokeke itsakiriajiri, yokirianë ika seripiarika itaanëri itomi kongari, 
yamëka sigaka jatasantake jansonorinta aro itsitinitokoke, iniopë pongotsi, ikaimapë 
yotabitanë kasiri irianti timatsi Paraba, nega piati ikanti paraba, kanta niati 
naniantini janta, aro pingenaje kara ikanti paraba, ajangite ikagitanë seripiari iniake 
pitaka ibango Paraba, ikaimëntëri iokeri yaranake irooti ipegantanaka paraba irooti 
yamëka.  

Ira Pirinto

Kara jiraigitesonori yaka anchatosikë 
itimaigi ira nomatsigengajegi 
antagaisatisonori yatiritaigi, ibega 
ira Pirinto, itimi janta ikarataigiri 
imatsigengajegi kara angangi anchatosi, 
intagetaigiro ora inti omagaro atiripage, 
ikara pirinto inti ibango, ikogasiatanonta 
iraageri, iraperi, iporoi irorai 
pangirentsigite, isonkataigi, imatikaigi, 
isingiitaro piari.

Ainta poro seripiari kara iatageti janta ineeiri ira komantagetiri kara ingantiro 
kara inetsanti, yogabisaikotiri ira janaitatsi, aike kara iati ikenabagiti, ikokagiro iina 
sangiro, pomoro, mopoto, simiti, chagiroki. Aisati kara iati imati segori nijaakë, 
ikemantetiri ira pirintojeji kara isonkataigi, imatikaigi, isingiitaro piari, ikanti seripiari 
pairi ijita naniopanëntirinta nogapanëntimanta piari.
Iake yamëka ikenake anchatosikë yaresëtanaka aro iniopë abatsi 
saabokirosonori, yogiabokitanëro inetsagitetanë iniagetanë pongotsipage tojai 
irooti kara yaretanakari, yaratingopë inetsapë, ikanti ira itingomi. ¿Nega pijake 
Nomatsigenga? Ikanë seripiari, naniakemini. Osamitatsi, ¿Nega popañaka? Ikanë 
seripiari, kara nopañaka komatera.
Osamitatsi, ¿pairo pipokasike? Yotabitanëri seripiari, naniobintanëmini, nakanë 
naniakintenta nomatsigegajegi noigotëntimarita ibiare, aro yamë nipoke narekimi 
nitsabinakimi. Kaninatake parekina përoka pineina poigotina piari kara kero 
pikomantiri pomatsigenga, pingomantëka kero aniobagaja, poro katagiteri 
isingitaka ikomantë, iatabetaja iroonti iniopai angaare nibaitake pirinto irooti 
yamëka inanta pirinto angaarekë, yaagantari yamë nomatsigengajegi. 

Ira Pomoro

Kara jiraigitesonori yaka anchatosikë itimaigi ira 
nomatsigengajegi antagaisatisonori yatiritaigi, 
ibega ira Pomoro, itimi janta ikarataigiri 
imatsigengajegi kara angangi anchatosi, 
intagetaigiro ora inti omagaro atiripage, ikara 
Pomoro inti ibango, ikogasiatanonta iraageri, 
iraperi, iporoi irorai pangirentsigite, iroontike 
ipangiti koriti, iroro ikanti piari.
Ainta seripiari kara iatageti janta ineeiri ira 
komantagetiri kara ingantiro kara inetsanti, 

yogabisaikotiri ira janaitatsi, aike kara iati ikenabagiti, ikokagiro iina sangiro, pomoro, 
mopoto, simiti, chagiroki. Aisati kara iati imati segori nijaakë, poro katagiteri ira 
seripiari ikanëro iina intsome ongogaigënte sangiro anchatosikë, iataigë yaganë 
ichaopite, iina paganë ogantire.
Kara yaretaiganaka sangirosikë, ira seripiari ikantiro iina pingogobënta yaka ira 
sangiro, narokerai nomantsingëntenta basiri kara komatera, aro pijakeniri okanë 
iina. Iake ikenake komate yomantsingagetanë basiniri, teni irine, aikero yareitanë, 
ikenake norongasikë tsitinitopiro kara isotokasitanëri ikanke nega iroonti okibe 
pongotsi inasegatsi jantasata, iake yaretanaka yaratingopë inetsagitepë, inasegi 
poro atiri basinikë pongotsi, irianti yamë ira Pomoro.
 Nega pijake? Ikanti ira pomoro, ikanë seripiari naniakimini. Kaninatake ikanë 
Pomoro, ikantiro iina pomapëneri piari, pamapë yogobakaro irooti isingitaka, 
najakeni ikanti seripiari, pomabajiri koriti ikanti Pomoro, imongiganairo imanchakikë, 
iniopairo iina yosogopëro koriti irianti osokanëngicha tojai Pomoro, përoka niantetiri 
irooti kara ikomantëgotëri ipeganaka pomoro.

Ira Kimari

Kara jiraigitesonori yaka 
anchatosikë itimaiganake 
ira nomatsigengajegi 
antagaisatisonori yatiritaigi, 
ibega ira Kimari, itimi janta 
ikarataigiri imatsigengajegi 
kara angangi anchatosi, 
intagetaigiro ora inti 
omagaro atiripage, ika 
Kimari iroonti tsinane 
nomatsigenga anerosonori, 
okogasiatanonta operi, 
ojageri, pobichagi piari, okigi 
kaniri, opangitageti koriti, 
kemi, sonko, songoki, sapi, 
terai agante.

Ika Kimarika iriantinta tsinane terai iragante tsipasikerai, pareka kara iraatapininti 
poronipage manchakori, iake ibangokë iraatapininta aro itita, intageke onti 
tsinanepage araatatsira, ikiriake omekitega ikanke ometsa, paniro inë tsomagi 
aisati kara tsitinirikë. Poro tsitiniri iatasitaniankeri sërari iboina, iniopëro pagobëtigiri 
yamëka inibatagepëro irooti kara onintanë, intanirotëro yagakero yamëka iataji 
ibangokë.
Kara koniamanikë okëtagetanai, yobetsatobageka opasatanë iraperipage 
yapaitamanaigë, itsonke yapaigë ikibokoiganaja aro kara yogaitaigaka 
piari sërarijegi aisati tsinanejegi, kara yogaisika piari pinibatanë itegi okanë: 
¡Kiooon! Kiooon….! Ainta seripiari kara ikematobëri ikanti, pitsikeroni kimari 
iroro pinibategitagitanë, pijate piniopëro ainta pogiakimi. Iake aro ipiaka teni 
iripigaima, iake seripiari iraniajantiri akemopëri isërontaitaka, ikaimapëri ikemobë 
intirongaiganaka isigaiganaka peganaka kimariegi irooti yamëka.

Ira Kopesi

Kara anchatosikë jiraigitesonori 
itimaiganake ira nomatsigengajegi 
antagaisatisonori yatiritaigi, ibega ira 
Kopesi, itimi janta ikarataigiri iriri, iniro, 
ireintiegi aike iritsiroegi. Irianti itomi 
sekaritanëngitsi jirai, kara otsineriokitëri 
iniro iririra, teni irinasege iati itimasegi 
ibangiresitekë angangi anchatosi, 
intagetiro ora inti omagaro atiripage, ika 
Kopesi, ikogasiatanonta iraperi, iraageri.
Koniamanisonorikë ikemobë ikomantapëri 
poro ireinti, ikampëri ige ikankani apati 
nega, yaagantagekeni janta yamëka 
pegaka sekari, ora inato otsirekatankari 
tsineri, ikogini iraagero inato, inato sigaka 
janta kara ojita Kasantobeni, aro ikogi 
iriate apati arota iraagero inato, ikogini 
ira aganërine kanta piakeri inato, apati 
aroke isekarike kobeingatasantake, 
aroketake nobetsikaigëri nisitikaigëri agiake 
intenkengani kasantobenikë.

Iake yamëka Kopesi kara inë iriri yareka iniabepari iriri aroke isekarike 
igibegintesonori kobeingarisonori, yobetsatapari iriri irirokerai yotabitanëri ikanti 
sekari ibiro notomi, nega pikanka apati? Okankinani piniro nega. Atini iroro yamëka, 
ikantaigëni pirenti aike pitsiro aike piake Kasantobenikë, teni jengari ojate aintama 
nakemajengatiro aito yaka, apati naanti iroonti nogonkonapi sitironta, intsome 
aniajante inato apati itenkari yamëka.
Yaretakakari yasitokoteki omorokë metana iriri, ipigabitaa agangipoki yaganke aito 
inë Kasantobenikë, aro itojaigi Kopesi yamëka.

Kara anchatosikë jiraigitesonori itimaiganake ira 
nomatsigengajegi antagaisatisonori yatiritaigi, ibega 
ira Kirigiti, itimi janta ikarataigiri iriri, iniro, ireintiegi 
aike iritsiroegi. Irianti itomi sekari tanëngitsi jirai, kara 
oniakeri iina otsineriokikeri, teni irinasege iati itimasegi 
ibangiresitekë angangi anchatosi, intagetiro ora 
inti omagaro atiripage, ika Kirigiti, yaagiri chobiki, 
tsirontyaiki, tsirompe aike kompa.
Katingagite ikemokotobëri iriri, ikomantapëri 
poro ireinti, ikampëri ige ikankani apati nega, 
yaagantagekeni janta yamëka pegaka sekari, 
ora inato otsirekatankari tsineri, ikogini iraagero 
inato, inato sigaka janta kara ojita Kasantobeni, 
aro ikogi iriate apati arota iraagero inato, ikogini 
ira againerini tsineri irokikë, apati aroke isekarike 
kobeingatasantake, aroketake nobetsikaigëri 
nisitikaigëri agiake ira takiriajirine tsineri irokikë.

Lake yamëka Kirigiti kara inë iriri yareka iniabepari iriri aroke isekarike 
igibegintesonori kobeingarisonori, yobetsatapari iriri irirokerai yotabitanëri ikanti 
sekari ibiro notomi, ¿Nega pikanka apati? Okankinani piniro nega. Atini iroro 
yamëka, ikantaigëni pirenti aike pitsiro aike piake Kasantobenikë, teni jengari ojate 
aintama nakemajengatiro aito yaka, apati naanti iroonti nomanchaki sitironta 
nomasobire, intsome aniajante inato apati nagobaimirinta tsineri pirokikënira.
Yamëka apati majiresha pine, yobetsikasitakari intitakiriajineri tsineri irokikënira, 
ikenkeri ikatsitanë sekari itsikabetanaari ika kirigiti yogabisëri yaranake pegaka irooti 
yamëka inanta kirigiti.

Ira Kirigiti

Kara anchatosikë jiraigitesonori itimaiganake ira 
nomatsigengajegi antagaisatisonori yatiritaigi, 
ibega ira Tyomogiriti, itimi janta ikarataigiri iriri, 
iniro, ireintiegi aike iritsiroegi. 
Irianti itomi sekari tanëngitsi jirai, kara 
oniakeri iina, inirijegi ira peagetacha sekari 
otsineriokikeri, teni irinasege itimasegi 
ibangiresitekë angangi anchatosi, intagetiro 
ora inti omagaro atiripage, ika Tyomogiriti, 
yaagiri chobiki, tsirontyaiki, isami omoronakë 
anchato.
Chopinigite ikemokotobëri iriri, ikomantapëri 

poro ireinti, ikampëri ige ikankani apati nega, yaagantagekeni janta yamëka 
pegaka sekari, ora inato otsirekatankari tsineri, ikogini iraagero inato, inato sigaka 
janta kara ojita Kasantobeni, aro ikogi iriate apati arota iraagero inato, ikogini 
ira againerini tsineri irokikë, apati aroke isekarike kobeingatasantake, aroketake 
nobetsikaigëri nisitikaigëri agiake ira takiriajirine tsineri irokikë.
Iake yamëka Tyomogiriti kara inë iriri yareka iniabepari iriri aroke isekarike 
igibegintesonori kobeingarisonori, yobetsatapari iriri irirokerai yotabitanëri ikanti 
sekari obiro notomi, ¿Nega pikanka apati? Okankinani piniro nega. Atini iroro 
yamëka, ikantaigëni pirenti aike pitsiro aike piake Kasantobenikë, teni jengari ojate 
aintama nakemajengatiro aito yaka, apati naanti iroonti nomanchaki sitironta 
nomasobire, intsome aniajante inato apati nagobaimirinta tsineri pirokikënira.
Yamëka apati majiresha pine, yobetsikasitakari intitakiriajineri tsineri irokikënira, 
ititakiriajineri antsikerosonori irooti itsongaineri sekari, ika Tyomogiriti inintasantirini 
yamëka sekari aisati ipega pikabintsakerinika.  

Ira Tyomogiriti

Ora pacharosi iroonti pangirentsi 
okibesata aike okibemantareisi osi, kara 
pini pangirentsigitekë pite okarati inatsi, 
kataro otega aike kiraategaro, iroro 
ikaataigi osi aike irokimaro ora osi ira 
nomatsigengajegi aike pasinipage atiri 
kara ijanaitaigi aro obeganairi.
Oka pacharosika iroro yogaiga ora osi 
ongotaga irooti kara omasasitanë aro 
irobikasitëro irooti kara omiriasike, aisati 
irongotajiro irooti kara ogëshosetanë. 
Ira kogatsi iriseripiaritaige, imarintëmaro 

kara irajanikipë irooti kara iragabeimaro iritibirikimaroti, kero yaagairi sharo aike 
ibatsa pasinipage basiniri ikogika iriseripiaritasante. Ora pacharosi iroro komantërine 
kara pairoraka ikanka ira janaitatsi aike ira pairiraka agërira kero igotasita irineni. 
Ira seripiari ogaro pacharosi katategaro kara irisingitanëma oniakagabagitanëri 
iroontike kaninaropage intaigi ogometirira, aisati ira kabintsantagetatsi ibega 
sekari, pagitsa, tsirimpi, Tsibitoki, Yasibanti, ingiankeroka kero ikantajiro kimingaro 
iragabeimaroti iriseripiaritë.
Oraka irokima pacharosi kiraategaro oniakagabagitanëri katsimatagantsipage 
aike ira sekari jagantatsi, aroka ingankero katsimaropageka kero yagobearo, 
keroka ikantiro kimingaro aro iragabeiro iriseripiaritë. Kara pënibake iragabeimaro 
ontsinanetatepëri, poro kaninaro aike poro kimingaro, iraninkeroka ora tsinane 
kaninarosonori iramasikimani kero ibega ira inetsi janaitatsira. 
Oraka iraninke ora tsinane kimingaro iroro yamë pacharosi, aro yamë kara 
iragabeimaro kara iriseripiaritasantë irogoke kara pairo ikanka aike kara pairi agëri 
ira inetsi janaitatsi, iroro komantërine, aisati irogoke ora kantëngicha jirai, yamëka 
aike kantëngichane karakenta yaka atimaigika. 

Ora Pacharosi

Kara jiraisonori yaka anchatosikë itimaigi 
nomatsigenga, aiti ora poro anchato ojita Maniri 
okibepoasonori aike okibeintsapoa, kara pini 
anchatosisonorikë, ora osi aike otaki kaninaro 
atagatetiri irinopënika kamagaripage aito kara 
atimaigi, aisati kara pinaingati janatigantsipage 
aike kara ipeageta atiripage kamagari kara 
ingamakenika, ira nomatsigengajegi aike 
pasinipage atiri kara ijanaitaigi aro obeganairi 
ingaatërotika ora osi teka otaki, kara 
anibatobëroti aike ongomantagekero atiraka 
akankari, aisati ogisanianakai ogotaje negaraka 
akanka. 
Oka Maniri kaninarosonoriginte iroro 
agabisaikotaigiri nomatsigengajegi kara 
inobangoigiri sekari jagantatsi, irinakeka 
aronisati mironi, pamari, osetoniro, kosiriniro, 
kimosito, kiatsi kara omatiakë nijapage. Irakinte 
otaki iragasikero anchaime iragamatëro kara 
ojengatanë irinibatobëro, ingomantobairo 

pairo itagobikero, nega ikogi ingantima ira kamagaripage, aisonori ingankima, 
ingankeroka paganairi janta, pisitokotiri metanakë, pijaritokotanëri, pitarainkotanëri.
Oka anchatoka Manirika ikabintsaigiroti nomatsigengajegi, iriporoikokeroka kero 
itogiro, irobesanonkero kara pero pitaga iritagërotika pangirentsigite. Ora kero 
akantiro Manirika kero itagatetiri ira basiniripage anëitatsi, aragetatsi, simapage, 
sangiropage, eromapage, chobikipage, pangirentsipage, obeganëri, aisati 
obeganëri  ira basiniripage kero inanai, nega agairi, nega agairo ora opaera, aro 
okanta ora anchato jitacha Maniri aiti yamëka anchatosikë.

Ora Maniri

Kara jiraisonori yaka anchatosikë, 
ira Sirinti irianti atiri, iriro teni 
intimakagiri imatsigenga 
paniro itimi janta teni ine iina 
aike itomijegi, irisintoegi kanta 
anchatosikë. 
Intagetiro ora intagetaigi ira 
nomatsigengajegi pibega iporoi 
anchatosi imangitantagetajima 
kopagerora. Aike kara iati ikogi 
iraperipage, iraageripage, ikanti 
piari, inti ibango.
Poro iriraike seripiaritatsi, 

yogometiri ira aroke yagobiakaro iseripiaritasanti, itentagekari kara iati aike kara 
igogitetiro iriro, ikomantasantabitakari ora ingankemera, iriro teni irogotobëro 
iriraikenta itenka. Aro kanta jantasonori aro yamasika yagatikëro irogasire Tsikonti, 
yamëka pagëri pisitiakeri. Ikogime iragajiri pabigatirira teni kara ingantajiri iataji 
ijokanëri.
Ika seripiarika inë majire ikanke, ikemobëri kanta janta ikarabokipëro anchato 
ikarantaparo iachane, iranetsaantiroti irogasire pagëka ira basiniri, kara yarepa 
yamatsibokanë, ijike ira kasiri kamakë, ikantiri itomi pagënte sibitsa asitigantëmari, 
iake yamapë kiripitsaro irianti marangi kiripitsarirani, ikanti iriri pinobënta pinetseri 
nagententa naro, arokeke itsakiriajiri, yokirianë ika seripiarika itaanëri itomi Tsikonti, 
yamëka sigaka jatasantake jansonorinta aro itsitinitokoke, iniopë pongotsi, 
ikaimapë yotabitanë kasiri irianti timatsi Sirinti. 
Nega piati naniri? Ikanti Sirinti, kanta niati naniantini janta, aro pingenaje kara ikanti 
Sirinti, agangite ikagitanë seripiari iniake kimiro, inariakari ineikë ikaimëntëri, naniri, 
potsitite ika, isëbatairi itsakiriaana jatai. Kosamani aisati inapairi ineikë, ikaimairi, 
naniri potsite ika, iokeri yaranake irooti ipegantanaka Sirinti irooti yamëka.  

Ira Sirinti

Ira Kontana

Kara jiraisonori yaka anchatosikë, itimaigi 
nomatsigengajegi, ira Kontana irianti atiri, 
iriro tojaini intimakagiri imatsigenga janta 
ainta iinajegi aike itomijegi, irisintoegi kanta 
anchatosikë. 
Intagetiro ora intagetaigi ira nomatsigengajegi 
pibega iporoi anchatosi imangitantagetajima 
kopagerora. Aike kara iati ikogi iraperipage, 
iraageripage, yobichagi piari, inti ibango.
Ira nomatsigengajegi kara jiraisonori, 
iriporoenika anchatosi, iriporookinte arosata 
aro ingarakero aito irobatikanëro isabirite, abisë 
tojai katagiteri iranetsaantiro aroke oreitae 
otsonkima, aisati kara iritogëro anchatopage 

iritogë maba anchato aro ingaratanëro aito iroganëro iachane, abisae otsipa 
katagiteri iranetsaantiro aroke otsonkima otokima anchatosi.
Ika nomatsigengajegi iataigë iriporoaigë anchatosi, arokenta yamekaro 
iriporoakinte arosata aito iroganëro isabirite, yamëka iataigai ibangokë, ikenaigapë 
kontanaegi iniopëro iriporoane ikanti intsome oporoitanëri, inaigapai kosamani 
ikenaigapë ira kontanaegi, yaretaigapa yosamitobëri itingomira. Nega pijataigë? 
Naniantaigëni kanta komatenta ikanë poro kontana, yogaiganaka imire 
yabisaiganake.
Pabisai otsipa katagiteri ira itingomi nomatsigengajegi igake poro iranetsaantiro 
iriporoane anchatosi, yamëka iake inetsabepaaro përosati okantari teni oreite, irooti 
yamëka kara ipomiritaro iporoi nomatsigengajegi, ira amasikero kontanaegi, ikanti 
seripiari pairo yamasibirikero, intsome omijotiri imegaigemata kontanaegi janta, 
pagaigaka kontanegi irooti yamëka.  

Ira Pore

Kara jiraigitesonori yaka 
anchatosikë itimaiganake 
ira nomatsigengajegi 
antagaisatisonori yatiritaigi, ibega 
ira Pore, itimi janta ikarataigiri 
imatsigengajegi kara angangi 
anchatosi, intagetaigiro ora inti 
omagaro atiripage, ika Pore 
iroonti tsinane nomatsigenga 
anerosonori, teni okibiasante, 
okogasiatanonta operi, ojageri, 
pobichagi piari, okigi kaniri, 
opangitageti koriti, kemi, sonko, 
songoki, sapi, terai agante.

Ika Poreka iriantinta tsinane terai iragante tsipasikerai, ikositëntiri poro nomatsigenga 
ibangire tsoti, iritirikimaro ibarikë, iborokë aike igonakikë, intageke onti tsinanepage 
araatatsira, ikiriake omekitega ikanke ometsa, paniro inë tsomagi aisati kara 
tsitinirikë. Poro katagiteri ika kasiri tsoti iboina, iniopëro pagasegi tsoti, obiroko 
agëtinaro tsoti yamëka inibatagepëro irooti kara onintanë, intanirotëro yagakero 
yamëka iataji ibangokë.
Kara koniamanikë okëtagetanai, yobetsatobageka opasatanë iraperipage 
yapaitamanaigë, itsonke yapaigë ikibokoiganaja aro kara yogaitaigaka 
piari sërarijegi aisati tsinanejegi, kara yogaisigaka piari pinibatanë itegi okanë 
Pooorree! poorree! Ainta seripiari kara ikematobëri ikanti, pitsikeroni Pore iroro 
pinibategitagitanë, pijate piniopëro ainta pogiakimi. 
Iake aro ipiaka teni iripigaima, iake seripiari iraniajantiri ikemopëri isërontaitaka, 
ikaimapëri ikemobë intirongaiganaka isigaiganaka peganaka poreegi irooti 
yamëka.

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega 
ira Tontori, itimi janta ikarataigiri 
imatsigengajegi kara angangi anchatosi, 
intagetaigiro ora inti omagaro atiripage, 
ora intasanti chokopi inganke tojaisonori, 
ika Tontori irianti sërari ogerisonoriginte, 
teni ingabintsante, iriatë jantapage 
ingogeke janeki ibimantane, keroka ininti 
iriri iroganëri iriro aike iniro.
Ika Tontorika iriantinta ogerisonori 
yapatotaiganaka iriantike sërari, 
iriataigë jantapage kara pini timagantsi, 
iranetsënte aintaka tsinanejani, sërarijai, 
tsipasijegi, iboinaegi. 

Abisae tojai katagiteri iripigasitëmari aro kara irogaigëri iririjegi, icharineegi ika 
janekijegika kerotisati yogiro iniro, kara tsitinirikë intaigiri. Kara iritsongaigëro irakero 
tsinanejegi, sërarijegi tsipasi aike iboina iritaganëro pongotsipage aro iragaiganakeri 
iragangiriaiganakeri.
Kara ogitojakë otisi ainta ira kabintsantatsi, përokanta ineikointetiri yogëntaigiri 
nomatsigengajegi iragatanëri itomijegi. Kabintsantatsiri yoniagakari 
nomatsigengajegi kara ibangojegikë. 
Ikanti intsome pigiatanëna nobangokë teko pininte, aro ikantaiganake 
nomatsgengajegi, omanapagetasha koraketake ira ogeri, itentaigakari 
ibangokë janta itimi,yaretaigaro metana itsataigë sibitsa iroro itantaiganaka 
nomatsigengajegi, yaretaigapa ira tontoriegi itaigapë iriro ika kabintsantatsi 
ipëshokokeri iparigaiganake iriati osataoparo ichaopitejegi irooti kara ipeganaka 
tontoriegi irooti yamëka.

Ira Tontori

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega 
ira Tontobati, itimi janta ikaratiro 
iina aike poro irisinto kaninarosonori, 
angangi anchatosi, intagetaigiro ora 
inti omagaro atiripage, ika Tontobati 
ora inintasanti irimate mereto kara 
tsitinirikë niaakë, ingaratanëro iina, 
iroroke irisinto përoka inë pongotsikë 
irooti kara iraretajima iri aike oniro kara 
koniamanikë.
Ika Tontobati përokasonori imainteti 
mereto ikaratirio iina tsitinirikë, ira ijiti 
mereto ira siboto aragitetatsi tsitinirikë, 
igei ijitiro orani iboreja siboto, tojai 

irake siboto, irogotobairo konia irinibabokipae irooti kara iraretajima ibangokë. 
Poro chopinigite ikenake sërari nomatsigenga kara anchatosikë, norongasisonori 
tsitinitopiro kara isotokanai okonijagiteti inetsë pinasegi 000pongotsi okibeginte, 
ikontetanë iroonti iniopë poro tsipasi kaninaro.
Ikampëro ika nomatsigengaka, pairo pinti? Okanëri nobetsikanakani kara nasamë, 
nega iake piriegi? Imatini mereto. Karaga irarepaima koniamanikë, obiro nega 
pijake? Naniakemini ikanë sërarika, intsome asamaige nokogini najime, isamajakero 
aito intëro, koniakë inibabogitapai iri okantiri korapai apati, piteiro pitegi 
singipanera keroka ingisapaatigima, itirikero songokipane itegi yamëka, yarepa iri 
okomantobëri, apa ainta pitineri, pomapëri, nanetsëtiri itegi, inetsëtëri ikabintsaitëri 
otiaganta singipane, yamëka  pagëro nasinto kero pikomanti, pingomantëka kero 
piniajiro nasinto, iniantetiro ikomantë yamë iatabetaja inetsapai aroke onchatositaji, 
yoganaka irianti tontobatiegi araiganakengitsi pegaigaka irooti yamëka.

Ira Tontobati

Kara jiraigitesonori yaka anchatosikë itimaiganake 
ira nomatsigengajegi antagaisatisonori yatiritaigi, 
ibega ira Jooni, itimi paniro janta agangi anchatosi, 
intagetiro ora inti omagaro atiripage, ika Jooni 
ora inintasanti iranëite, ingoge iraageri aike iraperi 
kara tsitinirikë, iriatageke janta irageke sagari, 
marangi, kima, somani, omagaro basiniri anëitatsi 
tsitinirikë, irogotobairo ongëtagetanë koniamani 
irarepaima ibangokë iraagapëri ira ingeke 
basiniripage kara yanëitaningi kara katagiterikë kero 
pairo inti irisomëntëtige irooti kara onchapinitanë 
irobetsikanëma ingogajante iraageri.
Ika Jooni përokasonori yanëitaningi, ikenake 
ibangokë poro nomatsigenga, ikemopëro poro 
tsinanejani piraka soto obango, pomisotokeroni oniro 
igakero ojime kara paseriganingiri kara piragari, 
ikankeroni iina pijokintiro sotora pairo piragasantobita 
tsitinirikë, pomisotokintiro okanaji tsomagi oniro.

Osekanaenta nagaantiro okanti oniro, opeikokaro yamëka okagitabitaa teni 
oragajima osinto majiregiteke yamëka, ikogabetaigaaro iriegi tsitinirikë teni iraniajiro, 
ikogabetajaro tojai katagiteri teni iraniajiro ipeikokaro te ingogajiro, ira aganëro 
Jooni yogagibiakero aito ijinantakaro.
Pabisë tojaisonori osarini ora oniro oka tsinanejanika, piake okogi sangiro kara 
sangirosikë, okogabeka te age tojai, okanti kanta nongokinte kanta te najatiro 
nongogëmate aro peira ini tojai sangiro, piake paretanaka norongasikë okogasegi 
sangiro, okenopë poro tsinane tsipasi, okampëro ¿Pairo pinti? ¿Nokogini sangiro 
okanë, ainta? Kantari inasanti kanta okanti tsipasika, otenkaro itojaigasanti,¿Pairi 
pijita obiro? Naanti pisinto pijoke jirai soto tsitinirikë, yamëka paranake pegaka jooni 
irooti yamëka.

Ira Jooni

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega ira 
Sangironineti, itimi janta agangi anchatosi, 
kara ini sangiro iriro yaagi, iroro ijitagëta 
Sangironineti, ikaratiro iina aike poro 
irisinto kaninarosonori, intagetaigiro ora inti 
omagaro atiripage, ika sangironineti ora 
inintasanti ingoge sangiro kara sangirosikë, 
igoti iriro negaraka ini tojai sangiro aike 
pairo anchato yapi aro ingoke sangiro 
irooti kara irake tojai.
Ika Sangironineti përokasonori ikogi sangiro, 
kara iriatae ingogetanae negaraka 

pini anchato iraperi sangiro arota ingogajante basini katagiteri, tojai sonori irake 
kara ikogiri sangiro, ika sangironineti iriro kasintari sangiro, teni ogotiri iina aike 
ira imatsigengajegi kara itimaigi anchatosikë, irironta kasintari sangiro përoka ini 
sangirosikë imeakimari pagitsa, aiti kara ikanti inibatiri,  kara iataigi imatsigenga 
ikogaigi sangiro irosikokerika kara inibati aike ingenkeri kero yagi tojai sangiro 
iritairininta kasiri.
Kara te iragasantaige sangiro nomatsigengajegi ikogirira sangiro, ikantani kara 
te irogotiri ira kasintari. Ika Sangironineti kara ikogi iriro tojai sonori irake, poro 
nomatsigenga sërari iati imageti te irage aito ikoganai sangiro, ikogasegi ikemobë 
ipogopë atiri, imananaka majire ikanke, yarepa irianti sangironineti inibatapë ikanti 
notomijegi jokaige intsome nobangokë, yatiritaiganake sangiro ipokaigapë kara 
irotetëri itsaginekë imeganëma sangiro. Yaretaana ika neiri ikomantapë ikemokoka 
irinenisonori, ipasikitanë, itemanake anchatosike pegaigaka Sangironineti irooti 
yamëka.

Ira Sangironineti

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, 
ibega ira Tsoba, ika tsoba irianti 
sërarijani, itiomotiri janta agangi 
anchatosisonori, ikaratiro iritsiro, iraniri, 
itomijegi iraniri, intagetaigiro ora inti 
omagaro atiripage, ika Tsoba ora 
ikogi kero pairo inti, ikogi përoka irine 
pongotsikë, kero imitokotiri iraniri aike 
iritsiro, komaratsaro imanchaki, ora 
iroki përoka ikiraajati.
Ika Tsoba përokasonori ikogi irine 
pongotsikë kero yogiatiri iraniri aike 
basinipage nomatsigengapage, kara 
intagetaigi ibangiresitekë, ikonataigi, 

ikomotaigi otsegoja, imagetageti basiniripage, yapaaigiri iritsita kogatsi imengani 
ibatsa basiniri teka ira sibaikipage kara ikomoigi, keronta iatini iriro kara irogoke 
aroka iragaigë kara ikomoigi teka kara ikenabagitaigi, ingomantëro iritsiro, teni 
irage basiniri naniri tsio, ikomotinika aisati irogoke.
Poro katagiteri, ira iraniri iataigë ikaratanëri imaitsigengajegi irikomotaige otsegoja, 
chopinikë ikantiro iritsiro, tsio ira naniri yagëmatëri segori, jetari, mitiri, pingotaje 
kaniri koragetapai. Okeanka iritsiro nega yagëro kara igotasanti aroka irake teka 
kero. Kosamani yaretaigaa iraniri aisonori yagaigë kara ikomoigi. Okanti iritsiro 
nogobatinerita kero nobasatineri ingameta, ikoginta iritsita imëte kara yapaigi, 
ika pogobake iritsiro opëri terai imasate, iriro obiro ika jai pijagabagete, yaagëri 
yamëka ikemaigaka antagaisati, karamani imokorobotanëri itseriatanëri irooti kara 
ikamanë, kamake Tsoba, intsome atiakintiri janta, chopinikë ichajangopë pegaka 
Tsoba irooti yamëka.

Ira Tsoba

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega 
ira Tsiroti, itiomotiri janta agangi 
anchatosisonori, ikaratiro inirotsari, 
iriritsari, itomijegi iriritsari,  intagetaigiro 
ora inti omagaro atiripage, ika Tsiroti 
ora inintasanti ingemisantë, ora 
ingemake yakakeroka ingampae, 
intsoigëgotapëmari ira ingemake 
irinibake, teni irogotingani pairi 
tsoigacha, ikogi irogotingani pairi 
tsoigacha.

Ika Tsiroti përokasonori ikogi ingemisantagete kara inibataigi antiasiparipage 
nomatsigengajegi, kara ikomantaigiri ikarataigira, ira Tsiroti ijiti iriro kaninatake 
kara itsoigari, intsoigëgotankimaka kara iraniake basinianti iripasataigë irajikenta 
iriro tsoigacha, tsirotira irikobintsanake kara basinianti ipasatagantë, tojai 
ipasatangantageke sërari aike tsinane, poro nomatsigenga iniakeri Tsirotika inapë 
iriro kara ikengitsaigi nomatsigengajegi, yaretaana itimiri itsoigapa.
Ikampëro inirotsari aike iriritsari inibataigëmini omatsigengajegi ikanke obirojegi 
pomichatasantini, teni pomante pairiraka pijage, Okanëri nobetsikagajantirinta 
pairo itsoigobika, piake parekari ira ikantokoke, posamitapëri aisonorika 
itsoigëgotakaro, teni nangante nega pagëro? Ira kantapëna notomitsari 
Tsiroti. Iriroko tsoigagetacha yamëka pasinianti ipasatagantageti, karaga 
nongomantobëri atingomiegi kara iriro tsoigagetacha, iripasatinganita iriro.
Paretanaa inirotsari okampëri obiro tsoigasantacha karaga chopinikë aro 
iripasaitëmi obiro, itsoroganë itemanake anchatosikë pegaka tsiroti irooti yamëka.

Ira Tsiroti

Ira Tsopiti

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega ira 
Tsopiti, itimi janta ikaratiri ira meratari aike 
iina, agangi anchatosi, intagetaigiro ora 
inti omagaro nomatsigengajegi, ika Tsopiti 
irianti janeki igamokotaga, ora inintasanti 
iragiatiri ira meratari kara isiabagitageti, 
irimate nijaakë mereto, kara imageti 
basiniripage, ira intonke iriro kijërine kero 
imitokotiri irooti kara iraretajima pongotsikë.
Ika Tsopitika irianti kabintsantatsi, kara teni 

irogotiri ira meratari, iromeratasantëmari kero imagoriakagëmatiri iriro kero pairo 
ikanti kara ingisatsanakeri. Kara imagetakagiri ira meratari iriro ingiakake itongane, 
irobatopitëri irareibagitë janta aro iragiajiri, ika tsopiti kero yaretobaari, iritsita 
aretajachane pongotsikë, keronta yaretajani kara iragiabetajimari iragaganaima 
irooti iraretajima ibangokë iraniasipaimari aroke iraretajima. 
Ikampëri ira meratari. Nega pikenopai? Ikanëri arome nakenopai abatsikë, ira 
meratari ingisatsanakeri, aroka pikenopai kara te naniobaimi! ika Tsopiti majire 
ingankitige, Ikeanka meratari, nomanigeirita atiraka ikanta aike negaraka inganaje. 
Itenkari iromagetakagiri basiniri, ikentakakeri poro maniro, ikanai ira meratari ijiti 
intsomae yamëka, pingianëri maniroka, aro ikanë Tsopiti, ira meratari iatëmake aito 
imanaka inetsëri atiraka inganëma kara yabisentiri.
Ira Tsopiti përoka inë yogiakeri irareitanë ira meratari, ijike jatake janta, ika Tsopiti 
itaporokeri maniro yamasantanaka yakibatëri, yamëka ika sërarijanika ipeganaka 
Tspopiti yaranake aro ikenaji abatsikë ineanairi meratari, yogapanaantiri maniro 
pongotsikë ipapanaantiro iina meratari, igoke kero kaninasati yogapairi meratari, 
ipeganaka Tsopiti rooti yamëka.

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega ira 
Tsibitoki, itimi komategite janta agangi 
anchatosi ikaratiri ira imatsigengajegi 
aike iinajegi, kaninarosonori imanchaki, 
intagetaigiro ora inti omagaro 
nomatsigengajegi, ika Tsibitoki 
irianti kabintsantatsi, inetsëkotai 
aike ora kaniri, koriti, tsikana, kemi, 
sonko, iritsiroegi ijitiro, kara iatageti 
janta inetsëkotaini pairoraka 
akantokotageta, aro iragabisëkotakai 
pairoraka angankima kara iati 
anchatosikë.

Ika Tsibitokika kara ipoki ineai itsimiritini, kara anibatirika aro ingemake iranta atiri, 
iroro kero pairo akantagëtiri aneirinika. Kara otëshakerinika teka angenkeri aiti kara 
ingantokotanakai antagaisati aisati iragamaganakai, eiroka agamagërine, ipoki 
inetsiro iritsiroegi pairoraka okantaiga irorojegi, akabintsiroka, asiabagitëgotiroka 
opagetiroka ira aagageti, keroka akabintsiro iraniajantiro ongomantobairi, 
iraganairo antagaisati iritsiroegi, iroro aniantaro kaniri ongamatanë aisati irentojegi 
koriti, tsikana, sonko, aike mapa. 
Ika Tsibitokika karaka ajate anchatosikë omagete basiniri, aniakerika tojai ingarake 
irinibaitasantë, ikomantaini aro aniake teka pairo angankima, iraka kamagari 
aniake aike iragiatakai bega mironi, kara asiganëma ika tsibitokika imeganëma 
sekari, iromagekeri jonokë otëaga anchato, ingenabepëma mironi aito iratsikobëri, 
iritijanairi iragiake irooti kara kero pairo ipeganaa mironi aro iriatae intsimiritanae.
Ira Tsibitoki igotageti pairo kantagetacha kara jiraisonori, yamëka aike 
karakesatanta, ira seripiarijegi yatirintari ira Tsibitoki iroro igotagëti seripiarijegi, ika 
Tsibitoki përoka itsimiriti aike yatiriti irooti yamëka.

Ira Tsibitoki

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega ira 
Shibionti, itimi janta agangi anchatosi 
taaborisikë ikaratiri ira imatsigengajegi 
aike iina, intagetaigiro ora inti omagaro 
nomatsigengajegi, ika Shibionti irianti atiri, 
ora inintasanti iriate anchatosikë ingogete 
iraageri aike iraperipage, aisati ikaatiro nija 
kara chopinikë aro kara iriatae ibangokë 
iraniopairo iina aike itomijegi.
Ika Shibionti irianti atiri te inganinatasante, 
kara iati anchatosikë agabitëmari 
okibegintesonori kogentima aike angani, 

kero itsorogiro, iroro ikogi iriro kero itsorogiro pitairi anchato. Ika Shibionti ora 
kogentima aike angani ojariri ojitiri, iina teni ogotiri aike imatsigengajegi kara 
ojaririntari kogentima aike angani, ira imatsigengajegi kara iati ikenabagiti 
anchatosikë agërika kogentima aike angani ingaatë irianaitanë ingamake teka 
otaakeri anchato kero yaretaja ibangokë. 
Ikanti poro atiri pairo te intsorogobitiro kogentima ira Shibiontira nomanigeirita, 
yogiatanëri kara teni ironijagimari, ira Shibionti yageke iraageri irooti kara 
ochapinitanë, iake nijaakë ikaatapanaanti yamëka ikemobëro okibegintesonori 
kogentima okaratiro angani, ira Shibionti inibatobëtigiro teni pairo ongantiri teni 
ogaatiri angani, inetsëri ira atiri kogatsi irogote pairo te intsorogobitiro kogentima 
aike angani ira Shibiontira.
Ira atirika pagasantëri kogentima aike angani, yaretanaa kara itimaigi 
karamani ikomantagepë kara iniakeri Shibionti inibatagiro kogentima arokenta 
igotokokengani, ipasikike iake anchatosikë pegaka yamëka Shibionti, ira kentiri 
iragatatetanëri kogentima, angani kara itimaigiri otëagetanë ibangojegi.

Ira Shibionti 

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega ira 
Yasibanti, itimi agangi anchatosi janta 
ikaratiri ira imatsigengajegi, iina, aike poro 
iraniro teni irine itomi, intagetaigiro ora inti 
omagaro nomatsigengajegi, ika Yasibanti 
irianti atiri antyasipari kabintsantatsi, 
ora inintasanti irisiabagetokotagetiro 
ipangitageti ibangiresitekë, saatopiro 
yoigotiro, aro angangi ibangiresite intë 
ibango tyomijani kara imagorei aisati 
yamongati, karakerora pini abatsi.

Ika Yasibantika kara pirakati këri iragopanënte irojokanëro isiabagiti, kara chopinikë 
iraretajima ibangokë ingiatereipë këri oraka kiraatereiro aike kateritereiro, 
imapëro iina ongotobëro irapaigëro antagaisati imatsigengajegi, aisati kara 
iati anachatosikë iromapë maniro, sintori, aisati iraagakeri ira imatsigengajegi, 
kaninarisonori ini ira Yasibantika, kara pini ibangiresite aitonta okeni abatsi, 
aro ikenaigi ira kintyoariegi, ira Yasibanti ingemobërika irisomameganëma, 
ingaimaiganakeri inganëri, antyasipari pisiabagite pisamëntëniko. 
Ika kintyoariegi kara iraretanëma ibangokë Yasibanti irogaiganakima piari, 
ingomantanëro iina, naniopairi antyasipari teni irisiabagete isamëntatige, teni 
irareite isiabagiti, irabisaiganake kintyoariegi, ora iina ongisëma aroko ikanta nega 
teni irisiabagite. Poro katagiteri katingakë nanetsëntirinta najime okanë iina, ogoke 
iriro yamëka isamameganaka, piake paretanaka oniopëri somatsi, okampëri aroko 
pikanta pisamënte teni pisiabagite, okaratsatanëtige irianti sekari atsikabekaro 
yamëka, yasibanti peganëngicha, intangagerokitakakaro.
Ora iina pipiganaja pongotikë, yaretaana iriro teni onibatobairi kisaka, ikantiro 
iraniro, pomapënaro nomanchaki ikëro itanë jonokagite irooti yamëka.

Ira Yasibanti

Ira Pëaneri
Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega ira 
Pëaneri, itimi anchatosikë janta ikaratiri 
ira imatsigengajegi, iinajegi itomijegi, aike 
irisintoegi, intagetaigiro ora inti omagaro 
nomatsigengajegi, ika Pëaneri tojai ikarataigi 
irianti ogerijegi, teni pairi ogarantirine kara 
ipokasitabetari basiniegi ogerijegi, ora inintasanti 
irantaige tojai ichaopitejegi ora jitacha tajarontsi 
aike ibangojegi, intimantagimari itomijegi aisati 
iinajegi.

Ika pëanerika irianti kabintsantatsi, kara teni irogotiri ira pasinisatipage 
nomatsigenga, kaninariegi iriro keroka pintapairi obiati kero pairo ikantimi, 
pintapairika obiati aro kara irotajëmi teka irokimi. Kara jirai poro nomatsigenga iati 
ikenabagiti ira basiniri, aito itsitinitokoke, ipangosika aito inariaka majire ikanke, 
karamani agangite tsitiniri ikemobëro kamagaro Korinto aike pipoke pinibabogiti 
okanti, korënnn!, korënnn! Aikero pareka kara inasegi, pënibake orekimari, isiganaka 
ikenate kara ikenopë naarai. 
Isigopitakaro Korinto ika nomatsigengaka ikenageke totseisikë, mabiresikë, 
norongasikë, aro ikëtagetëgote ageiro Korinto teni ojokiri. Sigacha yamëka 
karantatsi Korinto, ikenasika anchatosikë aro ikemopë inibaiti atiri ikontetanëri 
yamëka arokenta itsoroke, yosamitobëri ikabëri nega piati naniri? Nomagetabetani 
iroonti agiatëna Korinto koragetake, aro kaninatake naniri kero pitsorogi aro 
nopëgabentobëmi naroegi, aro ikanë nomatsigengaka, ikanti pëaneri aro 
pingenaje yaka.
Ira Pëaneriegi yobetsikasitakaro kara imageigëro Korinto, parepa yamëka aito 
janta yomanatobëro, teni ontsorogopë aikero pipogopë, itojaigabintasantëro kara 
ikeantaigabakaro tajarontsi aro pipiganaka, iniajantiri atirika aroke ipegaigaka 
pëaneri rooti yamëka.

Ira Tsirimpi

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega ira 
Tsirimpi, itimi anchatosikë janta ikaratiri ira 
imatsigengajegi, iinajegi itomijegi, aike 
irisintoegi, intagetaigiro ora inti omagaro 
nomatsigengajegi, ika Tsirimpi tojai ikarataigi 
irianti kabintsantatsi, teni pairi kobintsatirine 
ipeganinta sekari, ora inintasanti irine teka 
intime onamijakë nijatini, aro ikogeti iraageri 
itomijegi aisati iina.

Ika Tsirimpi irianti kabintsantatsi, kara teni irogotiri ira imatsigenga, pairo itimobiti 
nijanomiakë arota iromitokotiri ira nomatsigengajegi ireintinta ijitai, kara pairoraka 
ingankima ikoginika iripëgatima, ainta poro sërari nomatsigenga iati ikenabagiti 
basiniri anchatosikë, ikenganajiro iraperi sangari, iatabeka irianti mironi inasegatsi 
jonokë iriro piro iraperika, ipigabitanaa kara yagatikiro kibatsi osebatanëma 
arokesati ikemajengatobëri. 
 Isiganaka nomatsigengaka yogiatapëri mironi, ishongopitagetanakari anchapoa 
otyomijanipoa aike okibepoa, jatasantake janta yabatetanëro nijatini, inibatanëri 
Tsirimpi Ikanëri, ige Tsirimpi nopëgatëmani pingabintsabajina popëgabentobaina 
yogiatënani mironi, kemobë yamëka Tsirimpika, irabisanake nomatsigengaka 
ironosikapëroti irometsateniro. Tsirimpika iromagepëri mironi kara ingenopë, 
intimishabitsakeri irometsateka iromanopitëri, irarepëma mironi iranetsabepëmaro 
ingokero kara ongaratsatapë.
Ira mironi inganke nega okenake tsinane pairi pëshero ometsateka, iranetsë jara 
irianti aratiankengitsine Tsirimpi. Te piniobë tsinane? inganke mironi, natsitobero 
ingani Tsirimpi, aike okenake kara. Irabisë mironi, irirokerai peganëngichane sekari 
iratsikobairi mironi, peganaka Tsirimpi i rooti yamëka.

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega ira Tiso, 
itimi anchatosikë janta paniro teni irine 
ira imatsigengajegi, iina, itomijegi, aike 
irisintoegi, ika Tiso irianti te inganinate, 
teni pairi kobintsatirine intingaraakeri teka 
irisingotasiringakeri, ora inintasanti ingogete 
ira igamaga aroke irisitike, nijanomiakë 
teka kara kibatsibatsakë arokeka irisitike aiti 
igotsirote irosataantëmari kero isititanai.

Ika Tisoka poro katagiteri yarekari ibangokë poro nomatsigenga yaganë ibatsa 
maniro irisingotaga, yosamitobëri, ¿Nega pijake nomatsigenga? Naniakimini ikanë 
Tiso. Kaninatake ikanë kasintaro ibango, namini ibatsa koki pijagagiro pisinto aike 
agirontsi, pomapëri yaka obiro kaninaro nati kara pami ibatsa, ikanti tiso pomenaro 
pisinto koki irorota pemine ibatsa ira nakentageti, aro kaninatake nati, nasinto pagiri 
nati obirota penane ibatsa ikentageti, aro apa okanë irisinto. 
Arokenta yagëro irisintoka nomatsigenga, intenkimaro komate nija iranianë soborosi 
aro iroganëro, irianti abisanëngitsine komate ingogetanë igamaga, iraniakeka 
aito irisingokeri janta irarepaimaro iina iraretakagopaimaro ibangokë irikongiri, 
iina omapëro ibatsara oniro kara ojagëri iromokorobotanëro. Aroketake ikankero 
tojaitake. Katinga yarepa basini atiri iboina, ikampe naro aretimi koki, nokogini 
nagiro pisinto, aroke paganke, ira Tiso teni iraganëro iina.
Ira iboinaka ikanti iriroke ojime pisinto? Aike iake ikenabagiti basiniri, teni 
ingenabagiteni irianti yageti igamaga iroro imokoroobiritimira, pagabitsapëri 
nasinto, yarepaa tiso, iroroke najina? Kamake yamëka nopeitimi, 
yosaagerokikengani, ikanatëri yaagakeri sitiri ipasikitanë iake anchatosikë 
ipeganaka Tiso irooti yamëka.

Ira Tiso

Ira Kirincho 

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega ira 
Kirincho, itimi anchatosikë janta ikaratiro 
iina, itomijegi aike irisintoegi kanta 
itimaigi ira imatsigengajegi, ika Kirincho 
irianti te inganinate, mantobianteri, 
michanti, kero pairi ipi ira yagetira 
iraageri, ibega ira emo, chobiki, 
katsikori, iroro inintasanti iranetsagete ira 
iraageri anchatosikë.

Ira Kirincho iraniri ijitiri sekari, pareka katagiteri iake Kirincho iranetsë emo 
anchatosikë, irinaga ineiri yoganontari, yaretanaka kara ini emo itomopëri yamëka 
yagë tojaisonori, tomotatsi inë ikemoberi sekari tsimen ikampë, inetsanake kirincho 
irianti sekari aratiankengitsi, nega pijake naniri ikanti kirincho? Naniakimini ikanë 
Sekari. Kaninatake ikanë Kirincho, obiro pairo pinti naniri ikanti sekari, nitomotini emo 
najagagiri notomijegi aike najina. 
Ira sekari ikianka pairi ijita naniri kara yomitojaijanikero tsio, nantsitirita iraneimariota 
iriro teka ongatsite, ira kirincho tomotatsi emo, ira Sekari përoka inapë inetsëri, 
ikanti sekari ainiro emo naniri? Teni irinasantanae ikanë Kirincho. Pitsonkerika naniri 
nantsitimi, kero naniri katsiro, pikogika pintsitina naniri nantsitiminta obitsita, aro 
ikanë sekari ijike intsitasantëri karamani, yobetsikaka sekari, itsikeri yamëka kirincho, 
yagakeri. Yamëka nantsitimi naro ikanti Sekari, aro ikanti Kirincho, inareabetanaka 
kero yaka ainta tsitsiri, ikantopiantënisonori irooti kara yarekaro imoro.
Aro yaka ikanti Kirincho, obetsikabitanaka sekari ira Kirincho ikanakero imoro 
tsomagi, yagabitobaari sekari igisikë, ikanë Kirincho naniri popasiroina keroka otokini 
nogotsirote, yapasiroakeri kasantanë tsomagi, yogiake Sekari soto, ira Kirincho 
sotokaji janta aretaja ibangokë ikomantapëro iina natsikeri pijariri asate ikanke, 
itemanake anchatosikë ipeganaka Kirincho irooti yamëka.

 Ira Posari

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega ira 
Posari, itimi anchatosikë janta ikaratiro 
iina, itomijegi aike irisintoegi kanta itimaigi 
ira imatsigengajegi, ika Posari irianti te 
inganinate, mantobianteri, michanti, kero 
pairi ipi ora yagetira iraperi, pibega ora 
kitaki, tsigaroki, posotiki, iroro inintasanti 
iranetsagete ora iraperi anchatosikë.
Ira posari iraniri ijitiri sekari, pareka katagiteri 

iake Posari iranetsë kitaki anchatosikë, irinaga ineiro yoganontaro, yaretanaka 
kara pini kitaki ikogepë yapatotapëro yamëka yagë tojaisonori, ibasegiti kitaki 
yapagetobëro obatsa inë ikemoberi sekari tsimen ikampë, inetsanake Posari irianti 
sekari aratiankengitsi, ¿Nega pijake naniri? Ikanti Posari, naniakimini ikanë Sekari. 
Kaninatake ikanë Posari, obiro ¿Pairo pinti naniri? ikanti sekari, napini nageimaki 
iroronta napaagiri notomijegi aike najina. 
  Ira sekari ikianka pairi ijita naniri kara yapasantiro kitaki kijirijengari, najagerita 
itisitake, ira Posari basegatsi kitaki pake inë, ira Sekari përoka inapë inetsëri,¿ikanti 
sekari basiniro naniri? Basiniro omanataka obiro popapë. Pitsonkeka naniri 
najagemi, kero naniri paagina, pikogika pijagena omana pobasegitapë kitaka, 
aro ikanë sekari ijike te ongomëtate, yobetsikaka sekari, tema nogotiro naniri, 
okantaganiti nega ipogokero igitso yogëro mopëkë aro ibasiakero. Yamëka 
obiro ikanti posari, ikankero aisati ikankero posari ibasiakero igitso ikaimanë sekari 
katsironta, itsimoikotanë.
Kara ikagitai Sekari, ikabintsatasantë Posari jonokë anchato, pigëpae naniri 
ikainteke sekari, ira Posari teni iragëte, ikenantaaro sibitsa agëtaji janta, aretaja 
ibangokë ikomantapëro iina nibasegitsokeri pijariri asate ikanke, itemanake 
anchatosikë ipeganaka Posari irooti yamëka.

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega ira 
Parari, itimi anchatosikë itimatiro nija 
janta paniro teni irine ira imatsigengajegi, 
iina, itomijegi, aike irisintoegi, ika Parari 
irianti sërari kaninari, teni pairi ingarate 
paniro imati segori, sima, ipasakatiri jetari 
aisati ira osiro, iraagëri nijanomiakë teka 
kara kibatsibatsakë aisati kara mopëkë, 
anerisonori aike sintsirisonori.

Ika pararika poro katagiteri yarekari ibangokë poro Nomatsigenga teni pairi 
iraganë, yosamitobëri. Nega pijake nomatsigenga? Naniakimini ikanë Parari. 
Kaninatake ikanë kasintaro ibango, pisobigopë sitomenkorentsikë, nasinto pomeri 
piari nomatsigengara, opëri piari yogaka, ikanti Parari pomenaro pisinto koki irorota 
pemine sima naniajantiminika, aro kaninatake nati, nasinto pagiri nati obirota 
penane sima imatageti, aro apa okanë irisinto. Nangaatëntenta aike nimake 
ikanë irikongiri, imatabeka teni irage, yaretanaa Parari ikanti narori koki pomeraro 
sibitsara.  
Lake agangija Parari ikiatanë ipiaka kosamani, isotokabetanaa aropirinisonori 
yogëri sima sibitsakë, inetsë irikongiri iriro ika koki, ikiatanai aisati yagai tojai sima iriro 
ira ipëro iina. Ipigaiganaja pongotsikë ingotaigëri sima yaagaigëri antagaisati. Aito 
itimopë tojai manchakori pararira, Katinga yarepa basini atiri iboina, ikampë naro 
aretimi koki, nokogini pomenaro pisinto, aroke paganke, ira Parari jatatsi yagi sima 
nijaakë.
Ira iboinaka ikanti iriroke pijime? Aike iake yagini sima nijaakëra, teko pomaintiri te 
ine igetsi aike yagobeikotari sima, pagabitsapëri nasinto, yarepaa Parari, okantiri 
iina obiro teni ine pigetsi poengareikotari sima teni nanintajimi, onintobairininta 
Choreboto, ipasikitanë iake nijaakë ikiatanë ipeganaka Parari te iripigaima irooti 
yamëka.

Ira Parari 

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega ira 
Katsiari, itimi anchatosikë kara pini nija 
janta paniro teni irine ira imatsigengajegi, 
iina, itomijegi, aike irisintoegi, ika 
Katsiari irianti sërari kaninarisonori, kara 
perantisonori ikogi kero pairo intira, 
irinareantekima sitomenkorentsikë inatsi 
pongotsikë, iritasegasantanëta aro kara 
irakinte ora irapëra teka iraageri, aitosati 
irinareanaima irooti kara ontsitinitanë.

Ika Katsiari poro katagiteri ikoganë iragante yarekari ibangokë poro Nomatsigenga 
teni pairi iraganë, yosamitobëri. Nega pijake nomatsigenga? Naniakimini ikanë 
Katsiari. Kaninatake ikanë kasintaro ibango, pisobigopë sitomenkorentsikë, nasinto 
pomeri piari nomatsigengara, opëri piari yogaka, ikanti Katsiari, pomenaro pisinto 
koki narota omitokotagetimine pairoraka pintageti, aro kaninatake nati, nasinto 
pagiri nati irirota omitokotinane kara nantageti arosatapage.  
Lake irikongiri irisiabagitë kanirisi yaganëngari Katsiari, yaretakakari isobikaigapë 
yamëka ipëri sabiri, yoyaigaka piari ikanti irikongiri, nati intsome asiabagitaigënte 
kaniri yamëka. Ira Katsiari tenta irasi irisiabigite okatsipakotëri aike osaragabokokeri 
sabiri, ochapinitanë itentajari irikongiri yaretakaganaari ikampero iina Katsiari teni 
nometima nasiabagite, okëtagetanë ikanti irikongiri pisiabagitaante obianti nati, 
iake paniro Katsiari.
Ira Katsiari ikeanka arota kero nasiabagiti natiatimata kibatsi, aike nangaimëntë, 
aisonori ikankero, itiataka ikaimëntë, pipogopë iina okantiri. Nega pikanka?, 
nitiatakani, pagobentajina, përoka itiatënta, iniakeri irikongiri iriati tijatacha, ikanatëri 
ipasikitanë iake irisiabagetajante kanirisi te iripigaima irooti yamëka pegaka Katsiari.

Ira Katsiari

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega ira Katsari, 
itimi anchatosikë itimatiro nija janta ikarataigiri 
imatsigengajegi, iinajegi, itomijegi, aike 
irisintoegi, ika Katsari irianti sërari kaninari, 
intagetiro ora ikantagetaigi nomatsigengajegi, 
pibega pongotsi, kantiri, ikeabagitaigi 
iraagëri anchatosikë teka kara ikomotaigi 
nijaakë, imatikaigi, isonkataigi, omaninketaigi 
tsinanejegi.
Ika katsari poro katagiteri yarekari ibangokë 
poro Nomatsigenga teni pairi iraganë, 
yosamitobëri kasintaro ibango. Nega pijake 

Nomatsigenga? Naniakimini ikanë Katsari. Kaninatake parekina ikanë kasintaro 
ibango, pisobigopë sitomenkorentsikë, nasinto pomeri piari nomatsigengara, opëri 
piari yogaka, ikanti Katsari nomatsigenga aroke otsitinitanë aito nasamanake, aro 
kaninatake, iina ira kasintaro pongotsi ojokantaro kajara omanchaki.  
Ikanti Katsari pairo pijokantobitaro pomanchaki kajara, aiti asi kajara ojita 
kantiri, teko pigotiro pintiro, teni okanë, narori oniagëmirone, intsome agaigënte 
angantëmaro kantiri. Ipigaigapaa pongotsikë ikosetsatagepëro aro kara ikanke 
poro kantiri, onetsëkokeri iinaka Nomatsigenga aito pigokero okantagani ontagani 
kantiri, aisati yoniagetanëro okantagani tsibeta, chonkorina, jobarontsi, ikanë 
yamëka pigokero pintiro kantiri aike basinipage poniagiri obirokerai pomatsigenga, 
kero pomichatiro.
Ira Katsari itimanai tojai katagiteri irooti kara pigotasantëro okantagani kantiri, aike 
basinipage, ikanëro kerosha pairi pikomanti, pingomantëka kero aniobagaja, 
aro kara yabisanë yamëka, kara iniobageta nomatsigengajegi, iniopëro tojai 
kantiripage, pomena naro. Pairi oniagëmiro? Opeikokaro ora ikanëro Katsari, 
okomantë, ipeganaka Katsari aito anchatosikë te iripigaima irooti yamëka.

Ira Katsari 

Ira Pijiri

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega ira Pijiri, itimi 
anchatosikë itimatiro onamija nija janta paniro 
teni irine ira imatsigengajegi, iina, itomijegi, aike 
irisintoegi, ika Pijiri irianti sërari teni inganinate, 
teni pairi ingarate paniro yanëitaningi tsitinirikë, 
ikogi basiniri arota intsogiraatiri aisati ikogi 
iraagëri ibega ira përo, simototaki, tsirompetaki, 
aike yosiritaki, irogotobairo koniamani 
iripigaima ibangokë somapai arokenta 
ingemakimaro iraraatsite.

Ika Pijiri poro katagiteri yarekari ibangokë poro nomatsigenga ikaratiro iina aike 
tojaini irisinto, teni pairi iraganëira pijiri, yosamitobëri, nega pijake nomatsigenga? 
Naniakimini ikanë Pijiri. Kaninatake ikanë kasintaro ibango, pisobigopë 
sitomenkorentsikë, nasinto pomeri piari nomatsigengara, opëri piari yogaka, ikanti 
Pijiri pomenaro pisinto koki irorota nangarabagete kanta natimabagiti paniro, 
irorota pemine ibatsa naneiminika, aro kaninatake iroro nasinto, nasinto nati ika 
pagiri obirota ingarate kanta itimiri, yaganëro yamëka ibangokë Pijiri.  
Pabisë poro katagiteri ipigapaa irakapa ikampë koki kamake pisinto, naarai 
tsitinirikë aroke nitianairo, nokogini basini pisinto nangaratajera natimiri, aro ikanë 
irikongiri ipabajiri basini irisinto. Ipiganaja ibangokë yaganairo irorai iina, pasisai 
maba katagiteri ipigapaa aisati ikampai koki kamake pisinto naraningi aroke 
nitianairo. 
Yogamagëntinisonori iina, ikanë iri naniakintirita naro, yaretanakari tsitinirikë, obiro 
koki aro pisamapë kara ponagitotimaro mopëra. Ira irikongiri inariaka majire 
ikanke yamatsiboke, inetsapiantëri Pijiri somakeka, agangite yamapë mopë 
iribasegaikerinime aintanta ikagiti yogabisëkeri, aroko pikantiro nasinto, ikanabirikeri 
irisinto ipasikike ipeganaka tojaisonori Pijiri irooti yamëka.

Kara anchatosikë jiraigitesonori yaka 
itimaiganake ira nomatsigengajegi 
antagaisatisonori yatiritaigi, ibega 
ira Pagitsa, itimi anchatosikë janta 
paniro teni irine ira imatsigengajegi, 
iina, itomijegi, aike irisintoegi, ika 
Pagitsa irianti sërari kaninari, teni pairi 
ingarate paniro iatageti ikoganonta 
basiniri iraagera iriro, iriantike yaagi 
ibatsa, anerisonori aike sintsirisonori, 
ora iroki jatake onei jantasonori 
ira basiniripage, pabisiro irasi 
nomatsigenga.

Ika Pagitsa panironta itimi ikeanka ingokinte ira oseto kara anchatosikë, iake 
ikenake anchatosikë, ikenke poro oseto ipigabitanaa itimañatekeri yarekari 
ibangokë poro Nomatsigenga, yosamitobëri kasiri ibango, nega pijake 
Nomatsigenga? Naniakimini ikanë Pagitsa. Kaninatake ikanë kasintaro ibango, 
pisobigopë sitomenkorentsikë, nasinto pomeri piari aike kaniri nomatsigengara, 
opëri piari yogaka aike yapëro kaniri, ikanti Pagitsa pomenaro pisinto koki irorota 
pemine ibatsa kara naneiminika, ibiaka yamëka ika namapë oseto, aro kaninatake 
nati, nasinto pagiri nati obirota penane ibatsa ikentageti, kaninatake apa okanë 
irisinto.   
Itimanë tojai katagiteri ibangokë irikongiri, ikentageti kosiri, sangari, tsomiri, oseto, 
irarepaima imapëro iina. Ongotobëri imasatanë jagaigake omagaro. Iataji yamëka 
ibangokë yaganëro iina, itimakagopëro ibangokë kaninasati, patironake katagiteri 
iati anchatosikë kero yaganë ichaopite, igotsirote, kara iromapë kosiri, aroketa 
ikanta, patiro katagiteri iati anchatosikë, iromapë ibatsa aroke iragiripitëri, okogi iina 
oneiri pairi ikeantari aike ira itontari. Ikenaipë tojai kosiri, itemanake pogiatëri iina 
pimanopiantanaka, yamëka ojime ipeganaka igibe Pagitsa, ishata ijitiro ichaopite, 
ibakiri igotsirote yaranake yagapëri kosiri, yarepaa naniakimi aroko pikanta nega, 
Pagitsa iake anchatosikë te iripigaima irooti yamëka inanta tojai pagitsa.

Ira Pagitsa

 Ira Piratsi

Kara jiraigitesonori yaka anchatosikë 
itimaiganake ira nomatsigengajegi 
antagaisatisonori yatiritaigi, ibega ira Piratsi, 
itimi anchatosikë janta paniro teni irine ira 
imatsigengajegi, iina, itomijegi, aike irisintoegi, 
ika Piratsi irianti sërari kaninari tojaitisonori ibiti 
igonakië, ineikë, ibarikë iroati igitikë, isotakë 
aisati tojaiti isipi teni pairi ingarate paniro 
yanëiti anchatosipagekë, oka ibiti iroro 
pegacha itomijegi ira piratsitaigatsira iriro 
ikarataigi kara iatageti yanëigiteti ingogekineri 
iraperi ibiratsitera.

Ika Piratsi negaraka ingenake iraretanëmaka ibangokë poro nomatsigenga kero 
pairi yaganë, irosomitobëri. Nega pijake nomatsigenga? Naniakimini inganë Piratsi. 
Kaninatake ikanë kasintaro ibango, pisobigopë sitomenkorentsikë, nasinto pomeri 
piari aike kaniri nomatsigengara, opëri piari yogakaro, irirokerai ira ibiratsitera 
irapëtapëri iganire iritsongëkeri, ikanti Piratsi pinetsëntiro piganire itsongapëro 
piratsijegi. Iriatë kasiri irianti piratsijegi iraniopë, ingentagetobë, irirokerai Piratsi 
abisake, irisonganairi negaraka ingenaje.  
Latageke yotsateankero kara itimagetaigi nomatsigengajegi aike basinipage 
atiri, aroketake ikantiro yaagasantëkenganiri ibiratsite, poro timagantsi ira itingomi 
ikantaigëri imatsigengajegi pairiraka irarekima pagobëri kaninasati pomabakeri 
pisinto aitota intimopë yaka, aitota intojaigapë ibira aitota age ira ajagaige 
eiro, ajinajegi, otomijegi, ira Piratsi jatatsi yanëigitetakagiri ibiratsite terai iraretima 
iroontita iatagepanënti jantapage.
Ira Piratsi yareka kara timagantsikë ikengasikari iragobëri aike imabakeri irisinto, 
aisonori ikankero ora ikengaigaka, nati pagapëro nasinto aito pintimopë 
natimaigika, aro ikanë Piratsi te iripigaima kara ipañaka irooti yamëka.   

Ira Shointi aike atiri  

Kara jiraigitesonori yaka anchatosikë aroketake 
itimaiganake ira nomatsigengajegi, itimaigi kaninasati 
antagaisatisonori teni ine jitacha kimingatatsiri, 
antagaisati sërari aike tsinanejegi omitokotagetiri 
ojime kara pairoraka intageti, pibega iporoi, itogi 
anchatosi, itagi iritogane, ikarabatsati kaniri, ipangiti 
songoki, singi, sabiro, ira sërari imitokotiro iina kara 
okigi kaniri, itsirainero anchaime, ikainero nija, 
pitsakasiteta, opangiti kina, mabesi, sonko, magona, 
mapa, iriro kigasitinero. 

Ainta poro sërari, teni irogote ingente basiniri aratsi aike anëitatsi, kara igoti iporoi 
anchatosi, ipangitageti kopagero aike ikomotageti, kara oka iina tenta ingenteni 
okisaneintasantiri, teni kaninasati ogiri te kaninasati intime iriro. 
Përokasonori iati iporoi aike iritogë anchatosi, ika sërarika itsonkero iporoake 
yamëka iritogëro, itoke arosata isobiake imagoriake yogasëreka, majire ikanke, kara 
itisitakë ikemake ¡tsimeen, tsiiiiimeeeen!, ikanke, aike inetsanake irianti bokapëngitsi 
poro sërari atiri igibeintsa kiraarosonori imanchaki irorai, ikampë pairo pgasiretasita 
nomatsigenga, teni nogasëretasita, ikanë ika atiri iriraike arepëngicha, taaaa, 
itsinaneteko, iroro ogasëtacha pairora ka ongemëmake. Intsome nobangokë, ikanti 
Shointi, intsomeniri ikanë nomatsigenga, itenkari irooti kara yaretakakari ibangokë, 
ikampëro iina najina noniagakarini Shointi, okanë iina pairo poniagaintobikari 
pingisagantëri ongisëntëri iina. 
Ira Shointi ikanë jemita patirosati yamëka, yogakari piari irooti kara ochapinitanë, 
iataji ipabajiri tsomiri, yaretabetanaa okanatobëtigiri iina pitsabinakimariko te pasi 
pingente, ogatsimangakë ongokeri, niake yamëka Shointi. 
Okëtagetamananake ipiganaja iritogaante iniajiri aiisati Shointi, aisati itentajari 
ibangokë, yoniagëri sonkari, iataji ibangokë nomatsigenga isonkatapë, aisati 
ikantiri pigokeroko pisonkaté pairirapeira piniake, ika nomatsigengaka sonkatatsi 
ipeganaka kantaniro nega.

Kara inanë merigaigacha 

Kara jiraigitesonori yaka anchatosikë 
aro itimaiganake ira nomatsigengajegi 
antagaisatisonori yatiritaigi basiniripage, itimaigi 
kaninasati teni pairo kantachane, intageigiro 
ora poroagantsi, itogaigiro, itagaigiro anchatosi 
pinanta iraperiegi, ikenabagitaigi, ikonataigi, 
ikogaigi sangiro, isingibentaigari manchakori, 
kara yogaigaro piari ingenabagitasitëroti ora 
iraagasitaigëro, iragetaigë poropage basiniri 
teni irine kobintsarisonori. 
Poro katagiteri yareka poro Shointi 

yatiritapë isëraripë, igibesonori kiraarosonori imanchaki irorai, teni pairi ogotirine 
yagaigabakitigiri kaninasati yogagaigabakari piari, Ira Shointi irianti ogitojanari 
saangatsiri, kara iniopëri nomatsigengajegi aike basinipage atiri intyasiparitagetiri 
ikanë, nomabigataigerita arota kero intyasiparitaigai. 
Ikanti Shointi, obirojegi teni pigotaige pomerigaigema, tenta pairi pabigatimine, 
nomabigataigëmika aro pomerigaigëma arota kero pintyasiparitaji aike kero 
pikamaigai, kara agangite tsitiniri nomabigataigëmi, nega ongantima tsitiniri 
pikogaigi angantaigëro. 
Ikantaiganake nomatsigengajegira karaga tsitinirikë, aro ikanë ira Shointi, 
pobetsikaigema pijataige pisamapë arosata karaga agangite nangabokaigëmi, 
aintaka pingagisige teka pingemakina pairo pinganëni, aroke yamëka pimakero 
keroka pikagiti aike kero pikemi piakeni pamasikima kero pomerigaigaa. 
Ikomantasantë Shointira, ira atiripage inaigëngitsi, nomatsigenga, osiro, 
marangi, pitiro, kityo omagaro ira merigaigacha yamëka, isamasantaiganake te 
ingemisantiri ikantabetaigakari Shointi kero isamasanti, irianti ika merigaigacha 
yamëka te irisomasantaige, Shointi, ikanti sirampariegi pintinaaiganakima  aroke 
ongëtagetanëti ira nomatsigenga teni ingagite, ikabokabitakari Shointi teni 
ingagite, irianti kakitageiganakengitsi ira merigaigacha yamëka, eiroegi teni 
omerigema tenta iromatiroti ira nomatsigenga inobentabekai kara jirai.

Kara jiraigitesonori itimaiganake acharineegi 
yaka anchatosikë antagaisatisonori yatiritaigi 
basiniripage, kara antagaisati itimaigi 
kaninasati teni inasante ora kimingaro, 
inintasantaigiro ora anchatosi iroronta piri ora 
iraperipage, basiniripage anëitatsi, aragetatsi, 
segoripage, sangiropage, eromapage, 
chobikipage, aisati segapage, anchasipage 
ikaataigi kara ijanaitaigi, obeinkipage, 
oparipage aike otakipage yogaiga kara 
ikatsineitaigi, itseriataigi, itsorigotsatageigi.

Ira nomatsigengajegi yapaigiro ora ibangireegi, yagetaigi anchatosikë, 
basiniripage, simapage, eromapage pagetiro anchato jompiatantsi, 
kero intyasipariita aisati kero ikamata. Ingamobintëka ingamake aroke 
irantyasiparitasantë, poro katagiteri ikamake poro antyasipari, iponatantobaari 
manchagintsi, aike jatasi yamëka itiajantiri aitosonori, piraikotasantëri iina iranta 
kamëngitsi ojime. Kara ochapinitanë itinaanaa ipogopai yarepaa ibangokë, 
isobigopai ikarapairo iina tegotsitabepaa.   
Iniaigabajiri ipokaigapai ikarataigabajiri imatsigengajegi sërarijegi aike tsinanejegi, 
Ikanë poro sërari nomatsigenga ira kisaneintobitiri iina, pigasigapaari yamëka 
kanope kara ikamake naarai, piraikonatanëri iina, keromeri piraikotiri aresigapaanta 
yamëka, majire ikanke ira kamëngitsira ikantiro iina yamëka inibatobaina ira 
nomatsigengajegi, nipigapaa arota kero akamaigame, ingamakeme poro 
atiajantiri, kaga chopinigitekë irarepaimame tegotsipaime, yamëka obiro 
nomatsigengajegi pinibatasantaigi, pineimarota yamëka kara pingamaigaeri 
përoka pingamasantë kero pipigapaa.
Negaroko pikabairi ikanti basini antyasipari yamëka pamasikero kara kerome 
akamaigi, atsipiriakeroti yamëka peroka angamaigë. Ikemobë ira kamëngitsi 
aronta aisonori ikanë ikamanai yamëka përoka. 

Kara okanaka kerome akamaigi

Ora abatsitsa

Kara jiraigitesonori itimaiganake acharineegi 
yaka anchatosikë antagaisatisonori yatiritaigi 
basiniripage, aike basinipage kara antagaisati 
itimaigi kaninasati teni inasante ora kimingaro, 
inintasantaigiro ora anchatosi iroronta 
itimantaiga. Kanta jonokagitekë aiti pini abatsi 
iniaigiro nomatsigengajegi, iroro inetsëntaigi 
kara chopinigitekë.
Pareka poro katagiteri ikemaigabake ira 
nomatsigengajegi yaretaigaka basinisatiegi 
yogantagepë jantasonori iriantike yogapë 
nomatsigengajegi, tojaiganake osarini aroke 

ipogirenatapëri timagetatsi jantapage, poro nomatsigenga ikeanka intsome 
omanopitimari anchatosikë kero aboti arota kero ineai.  Iataige anchatosikë aroke 
teni intojaigae, chopinikë yarepa poro atiri ikampë yogarantaigënani ogeri paniro 
nisigaja naro. Koragetake yamëka pingamanairi pitomijegi kero ikaibaiti.    
Ira ogeri aroke yarepari kara koniamanikëme irogaigëri, kara ochapinigitetanë, 
ikanti poro sërari intsome angentaigero abatsinta, otsakeroka kara omaritsatapë 
ataiganakero arota kero yogai ogeri. Yagaigë ichaopite yamëka ikeintetaigëro teni 
irotsatiro, aro ikenopë poro atiri yarepa yaratingopë. Nega pijake nomatsigenga? 
Ikabëri ira kentaigasegatsi, naniakimini ikanë. Pairo pintaigi? Nakentaigiroti 
abatsitsanta omarigopëka natabitsataiganakeri ogeri. 
Narori kentëmirone, pomenaro piantsi aisati chokopi, ikeantabitakaro teni irotsatiro. 
Ikanë nagëntironta nasi, yamapëro ikatsëngëro yapasiroakero opotanë yotsakero 
oparitsatapë, pitaiganake omanapage korake ogeri, itaiganake aroke inanë 
jonokë yaretaigaka ogeri, ikogabepa teni irinaigae, iraganaka janeki jonokë iniake 
yamë ogerijegi itabitaiganaka iriro yobëshokokeri iparigaiganake osobi iriati ira 
pegaigëngicha yamë sanipage aike ira maniipage, ikabintsaigaka iriantiegi.                                   

Okanaka
okobintsantagani 

Kara jiraigitesonori yaka anchatosikë itimaiganake ira nomatsigengajegi 
antagaisatisonori yatiritaigi basiniripage, itimaigi kaninasati teni pairo kantachane, 
intageigiro ora pinanta iraperipage, ikenabagitaigi, ikonataigi, ikogaigi sangiro, 
isingibentaigari manchakori, kara yogaigaro piari ingenabagitasitëroti ora 
iraagasitaigëro, iragetaigë poropage basiniri teni irine kobintsarisonori.
Poro katagiteri yareka poro Shointi yatiritapë isëraripë, teni pairi ogotirine 
yagaigabakitigiri kaninasati yogagaigabakari piari, ipabetakari ibatsa te iraageri 
tenta igibebatsasata imeri. Ira Shointi iranta ogitojanari saangatsi, kara iniopëri 
nomatsigengajegi te tojai iragaige batsatsi ikanë, nomabigataigerita arota irinanë 
kobintsaripage nomatsigengajegi. 
Ikanti Shointi, obirojegi teni pingobintsataige, tenta pairi pabigatimine, 
nomabigataigëmika aro pingobintsataiganake, nega ongantima katagiteri 
pikogaigi nogometaigemiro. Ikantaiganake nomatsigengajegira naramani, 
aro ikanë ira Shointi, pobetsikaigema pijataige pisamapë arosata koniamani 
nangabokaigëmi aro kara nantentaigëmi anchatosikë.

Ikanti ira Shointi, pogaiganakima piari irooti kara karagasata aro pisamaiganake, 
naramani koniamanikë kara nangabokaiganakimi pagaiganake pichaopitejegi, 
nasamapënta naro arosha pinaige kero pisamasanti pamasikimaka. 
Ika atiripageka inaiganaji kosamani iataigai isamaigapë, ira atiripage 
inaigëngitsi, nomatsigenga, ashaninka, yanesha, kasëbareri, aike basinipage atiri, 
isamasantaiganake te ingemisantiri ikantabetaigakari Shointi kero isamasanti, irianti 
Kasëbareri te irisomëmate igoitaka iranta kamagari. 
Aro okoniamagetanë ikagitanë Shointi, ikanti sirampariegi pintinaaiganakima 
pagaiganake pichaopite intsome omantsingaigënte basiniri anchatosikë.
Pairikara pañanakengichane pijokaigabake pichaopite kero pikogita pineasantiri, 
ikenaigë anchatosikë yaranake sangari ijokobë iritsita kasëbareri, yotsatobëri 
iroro ikobintsanta yemëka, ira nomatsigenga ikogitairanea santiri aro ingenkeri 
sangarira. Iroro te irinag Iroro te irinagëte yamëka tojai nomatsigengajegi kobintsari 
porokageant.

El 22 de julio de 2002, los representantes de las or-

ganizaciones políticas, religiosas, del Gobierno y de 

la sociedad civil firmaron el compromiso de trabajar, 

todos, para conseguir el bienestar y desarrollo del 

país. Este compromiso es el Acuerdo Nacional. 

El Acuerdo persigue cuatro objetivos funda- men-

tales. Para alcanzarlos, todos los peruanos de 

buena voluntad tenemos, desde el lugar que ocu-

pemos o el rol que desempeñemos, el deber y la 

responsabilidad de decidir, ejecutar, vigilar o de-

fender los compromisos asumidos. Estos son tan 

importantes que serán respetados como políticas 

permanentes para el futuro. 

Por esta razón, como niños, niñas, adolescentes 

o adultos, ya sea como estudiantes o trabajado-

res, debemos promover y fortalecer acciones que 

garanticen el cumplimiento de esos cuatro objeti-

vos que son los siguientes:

1. Democracia y Estado de Derecho
La justicia, la paz y el desarrollo que necesitamos 

los peruanos sólo se pueden dar si conseguimos 

una verdadera democracia. El compromiso del 

Acuerdo Nacional es garantizar una sociedad en 

la que los derechos son respetados y los ciuda-

danos viven seguros y expresan con libertad sus 

opiniones a partir del diálogo abierto y enriquece-

dor; decidiendo lo mejor para el país.

2. Equidad y Justicia Social
Para poder construir nuestra democracia, es ne-

cesario que cada una de las personas que con-

formamos esta sociedad, nos sintamos parte de 

ella. Con este fin, el Acuerdo promoverá el acce-

so a las oportunidades económicas, sociales, cul-

turales y políticas. Todos los peruanos tenemos 

derecho a un empleo digno, a una educación de 

calidad, a una salud integral, a un lugar para vivir. 

Así, alcanzaremos el desarrollo pleno.

3. Competitividad del País
Para afianzar la economía, el Acuerdo se com-

promete a fomentar el espíritu de competi-

tividad en las empresas, es decir, mejorar la 

calidad de los productos y servicios, asegurar 

el acceso a la formalización de las pequeñas 

empresas y sumar esfuerzos para fomentar la 

colocación de nuestros productos en los mer-

cados internacionales.

4. Estado Eficiente, Transparente y Descen-
tralizado
Es de vital importancia que el Estado cumpla con 

sus obligaciones de manera eficiente y transpa-

rente para ponerse al servicio de todos los pe-

ruanos. El Acuerdo se compromete a modernizar 

la administración pública, desarrollar instrumen-

tos que eliminen la corrupción o     el uso indebi-

do del poder. Asimismo, descentralizar el poder 

y la economía para asegurar que el Estado sirva 

a todos los peruanos sin excepción. Mediante el 

Acuerdo Nacional nos comprometemos a desa-

rrollar maneras de controlar el cumplimiento de 

estas políticas de Estado, a brindar apoyo y di-

fundir constantemente sus acciones a la socie-

dad en general.

El 10 de diciembre de 1948, la Asamblea General de las Naciones Unidas aprobó y proclamó
la Declaración Universal de Derechos Humanos, cuyos artículos figuran a continuación:

“DISTRIBUIDO GRATUITAMENTE POR EL MINISTERIO DE EDUCACIÓN
PROHIBIDA SU VENTA”

CORO

Somos libres, seámoslo siempre
y antes niegue sus luces el Sol,
que faltemos al voto solemne
que la Patria al Eterno elevó.

HIMNO NACIONAL ESCUDO NACIONALBANDERA NACIONAL

SÍMBOLOS DE LA PATRIA

Declaración Universal de los Derechos Humanos

